
ВОДГУКІ МІНУЛАГА 
 
 
КРОПЛІ НАДЗЕІ 
 
Блукаў я ў цёмным лесе ў гушчы дрэў высокіх, 
Шукаючы дарогі, сцежкі між галін, 
Я чуў на твары пот, мае слабыя крокі, 
І страх, што ноччу ў лесе буду сам адзін. 
 Амаль не наступіў я ў цемры на гадзюку, 
 І роі камароў кружылі нада мной, 
 І дзяцел на сасне паблізу дзюбай стукаў, 
 Кароткі летні дождж змачыў мяне вадой. 
Я раптам нечакана  выйшаў на паляну, 
І там заззяў у сонцы кропляў дзіўны бляск, 
Там колерамі радуг на дрэве, як з экрана, 
Глядзелі вочы капель, як іканастас. 
 Адна глядзела кропля зрэнкай, як рубінам, 
 І лашчыла мяне павабнасцю святла,  
 Другая замігала ля яе кармінам, 
 Галіна ад яе ўся кветкай зацвіла. 
А трэцяя глядзела ў вочы бірузою, 
У ёй быў бачны колер неба ў глыбіні, 
Чацвёртая зялёнай ззяла дзеразою, 
І загарэлася, як свечка ў вышыні. 
 А пятая мне свеціць залатым бурштынам 
 І быццам сонца ў ёй сваё гняздо знайшло, 
 Яна мне паказала вузкую сцяжыну,  
 Якая можа быць вядзе ў маё сяло. 
З расы бліскучых кропляў кветка архідэі 
У сонцы зацвіла чырвоная, як кроў. 
Яны мне ў лесе  сталі  кроплямі надзеі, 
Паверыў і дайшоў той сцежкаю дамоў. 
 Хоць кроплямі надзеі будуць людзям лекі, 
 Якія дактары даюць ім ад хвароб. 
 Ды раз мне даў надзею выйсці з небяспекі 
 Бляск кропляў на галіне між лясных трушчоб. 

ШУКАННЕ ШЧАСЦЯ 
 
Заўжды штодзень шукаем шчасця, 
І хочам дзесь яго знайсці, 
Яго ў кагось не можна ўкрасці, 
Нам трэба да яго дайсці. 
 Блукаем дзесь па бездарожжах, 
 Куды ў жыцці нас лёс вядзе, 
 І марым ўсе, што ў падарожжы 
 Дзесь шчасце ўбачым у бядзе. 
Не раз ад стомы на дарозе 
Дзесь упадзем раптоўна ў гразь, 
Устанем хутка ў смелай позе, 
Ісці наперад, быццам князь. 
 Надзею маем, што ўжо блізка 
 Заззяе шчасця нам святло, 
 Не чуем, што навокал слізка, 
 Што лёгка ўпасці ў жарало.  
І крочыць будзем дні і ночы 
З надзеі флагам пад рукой, 
І раптам можа нашы вочы 
Пабачаць шчасце прад сабой. 
 І будзем цешыцца з ім разам, 
 Нам будзе добра нейкі час 
 П’янець пад радасным экстазам, 
 Блішчэць з ім, як іканастас. 
Старое шчасце памутнее, 
І страціць свой чароўны бляск, 
Тады паявіцца надзея, 
Што зноў чакае шчасце нас. 
 І зноў шукаць яго дзесь будзем 
 Па бездарожжах нам ісці. 
 Так шчасця ўсе шукаюць людзі, 
 Хоць цяжка ім яго знайсці. 

ЛЮБІЎ Я 
 
Любіў я наш верас падляшскі 
У лесе асенняй парою, 
Яго фіялет, срэбра бляскі, 
Як сонца заззяла праз хвою. 
 Здавалася мне, што пацёркі 
 Там уюцца між вузенькіх сцежак. 
 Блішчаць на зямлі быццам зоркі, 
 Ля рыжыкаў і сыраежак. 
Любіў я падляшскія хаты 
Старыя ад часу і стомы, 
Драўляныя з дахам чубатым 
З жытнёвай зацвілай саломы. 
 З чубоў тых выходзілі у неба 
 Цуркі цёмнашэрага дыму, 
 Пах смачнага свежага хлеба 
 Я чуў там праходзячы міма. 
Любіў я падляшскія песні 
Дзяўчын, юнакоў з вёскі нашай, 
Увосень, зімой, напрадвесні, 
І летам ля хат і на пашы. 
 Гучалі яны меладычна, 
 Нясліся з лугоў аж да клуні. 
 Выконвалі іх артыстычна 
 Зусім маладыя пявунні. 
Вячоркі любіў, як вяселля, 
Бо дзень быў зімою кароткі, 
Дзяўчыны там пралі кудзелі, 
Круцілі нагой калаўроткі. 
 А хлопцы пры іх жартвалі, 
 Расказвалі ім анекдоты, 
 Здымалі з іх шыяў каралі, 
 І вешалі зноў для пяшчоты. 
Дзяўчат больш няма ў нашых вёсках, 
Усе ў гарады паўцякалі, 
Цяпер іх лавіць трэба лёскай, 
Ці невадам, так як кефалі.

КОЛЬКІ ? 
 
Колькі дзён з табой пражытых 
Наша памяць захавала? 
І якія нам іспыты 
Доля ў гэты час стварала? 
 Колькі бур прайшло над намі, 
 Колькі клопатаў і смуткаў, 
 Як мы цэлымі начамі 
 Пільнавалі ўнукаў чутка? 
Колькі мы прабеглі сцежак 
Па лясах і па далінах? 
Колькі хлеба з розных дзежак 
З’елі мы ў чужых краінах? 
 Колькі нас абмыла мораў 
 Хваляй цёплай і халоднай? 
 Колькі праплылі азёраў? 
 Колькі рэчак мнагаводных? 
Колькі мытнікаў багаж нам  
Адкрывала на граніцы? 
Колькі раз для іх адважна 
Бралі мы яго з паліцы? 
 Колькі пісьмаў паміж намі 
 Прабягала ў час разлукі? 
 Колкі раз былі мы самі? 
 Колькі ў сэрцах чулі мукі? 
Не злічыць усяго, колькі 
Раз жыццё нам гнула спіны, 
А цяпер аб гэтым толькі 
Старыя маем  успаміны. 

ЦІ ПОМНІШ ? 
 
Ці помніш ты, мая падляшская зямля, 
Набегі частыя шалёных крыжакоў? 
Татараў орды і Ягайлу караля? 
Ці шведаў з поўначы, ці з поўдня казакоў? 
 Яны твае палілі вёскі, гарады, 
 І бралі жыхараў тваіх у свой палон, 
 Аднак залечваў час іх варварства сляды, 
 Радзіўся новых абаронцаў легіён. 
І будаваліся палацы і дамы, 
Цвілі палі, званілі ў цэрквах зноў званы, 
І родных кніг пісаліся ізноў тамы, 
І зажывалі шрамы, раны ад вайны. 
 Зямля, ці помніш бежанства тваіх людзей? 
 Як выганялі ўсіх з дамоў: сялян, жанчын? 
 І з імі разам хворых і малых дзяцей? 
 І як вярталіся яны зноў да руін? 
Яны жылі пасля ў зямлянках доўгі час, 
Каб збудаваць усё, што вораг ім спаліў, 
І ў цэрквах не адзін паўстаў іканастас, 
Раслі сады, гудзелі пчолы ў кветках сліў. 
 І песні родныя звінелі між сядзіб, 
 І з кожным годам сталі вёскі багацець, 
 Бо не цураліся ўраджаі шэрых скіб,  
 Калі сяляне мелі час іх даглядзець. 
Аднак як пражылі грамы другой вайны, 
І зараслі сляды па ранах баявых, 
То сталі пакідаць іх дочкі і сыны 
Дамы бацькоў сваіх, іх гумны і хлявы. 
 І паміраюць вёскі на тваёй зямлі, 
 Жывуць яшчэ ў іх толькі ўдовы і дзяды, 
 І зарастаюць хмызняком твае палі, 
 І гінуць агароды, вуллі і сады. 

ЗАМКАВАЯ ГАРА Ў БЕЛЬСКУ - ПАДЛЯШСКІМ 
 
Ля Замкавай гары з павагай 
Іду вядомаю дарогай, 
Мажліва, што калісь ятвягі 
Былі тут побач сцен з аблогай.  
 Калісь я тут не раз праходзіў, 
 З вакзала проста на кватэру. 
 Гару я помню паўстагоддзе, 
 А Белск яе - амаль чвэрць эры. 
Сын слаўнай полацкай Рагнеды1 
Царкву і замак тут драўляны, 
На злосць паставіў для суседа, 
Што бушаваў тут несціхана. 
 Ён бараніў Бельск ад ятвягаў  
 Ад крыжакоў і ад татараў, 
 І не адну адчуў знявагу, 
 Нападаў мноства і пажараў. 
Бельск перажыўшы многа бураў 
Князю літоўскаму паддаўся, 
Атрымаў герб, а ў гербе тура, 
І горад хутка развіваўся. 
 І каралева тут Алена2, 
 Дачка цара з Масквы, Івана, 
 Малілася ў царкоўных сценах 
 На замку радужным драўляным. 
Яна ікону Божай Маткі 
Для горада падаравала. 
Каб бараніла іх дастатку, 
І іх ад гвалту ратавала. 
 Раслі палацы ў багацеяў, 
 А побач цэрквы і званіцы, 
 І магазіны з бакалеяй, 
 І свірны поўныя пшаніцы. 

І ў час для горада спакойны 
Сабраўся сойм на пасяджэнне, 
І загарэўся замак стройы, 
І ўвесь згарэў у вокамгненне3. 
 Гара па ім адна ўцалела, 
 І, як рэлікт, вякі чакае... 
 А цвіркуноў на ёй капела 
 Ноччу ў дні цёплыя іграе. 
 

 

1 Князь кіеўскі Яраслаў Мудры. 
2 Каралева Алена, жонка польскага караля Аляксандра 
Ягайлавіча (1501-1506), дачка  маскоўскага цара Івана ІІІ  
(1476-1513). 

3 Палац згарэў у 1564 г. праўдападобна ад маланкі, калі там  
сойм дэбатаваў на тэму дзяржаўнай уніі паміж Вялікім  
Княствам Літоўскім і Польшчай. 
 

 
.

ЗША. Чыкага, Справа дачка аўтара Ірына ў 1991 г. у магазіне. 

КНІГА ЖЫЦЦЯ 
 
Год прайшоў – маёй кнігі старонку 
Прачыталі мой лёс і жыццё, 
Яе ўкінулі, як у скарбонку, 
Для ўспамінаў, альбо ў забыццё. 
 Ужо восем дзесяткаў старонак 
 Перакінута ў кнізе маёй, 
 Многа ў ёй баразён і варонак, 
 Нарысованых лёсу рукой. 
Ёсць на іх многа пекных малюнкаў, 
Каляровых, як радугі бляск,  
Дарагіх для мяне падарункаў, 
Што прынёс мне не раз добры час. 
 Я іх помню, аб іх успаміны 
 Прад вачамі блішчаць, як алмаз, 
 Ды аб гразкіх маіх каляінах, 
 Я пісаў не адзіны ўжо раз. 
Гады мкнуцца, як птушкі ў паветры, 
Як вада, што ўвайшла ў вадаспад, 
Перагортваюць кнігу мне ветры, 
Ды наперад, ніколі назад. 
 А хацеў бы, каб з трыдцаць старонак 
 Перакінуў назад мне мой лёс, 
 Каб пачуўся я бодрым раптоўна. 
 Маладым, як на моры матрос. 
Каб маршчыны мне  згінулі з твару, 
Каб  зышла з валасоў сівізна, 
Каб не чуў я на сэрцы цяжару, 
Каб мог бавіцца дзесь дапазна. 
 Я б не траціў тады  свайго часу 
 Так дарэмна, як траціў калісь, 
 Я аб’ездзіў бы рознаю трасай, 
 Неспакойныя часткі зямлі. 

ПЕСНІ МАЛАДОСЦІ 
 
Я чую песні маладых дзяўчын, 
Яны звіняць ў вушах мне з маладосці, 
Яны бурлілі сотняй ручаін 
Мелодыямі боскай прыгажосці. 
 Яны плылі па вёсцы ў вечары 
 З пад хат, з акон між вязаў і таполяў, 
 Ляцелі ў поле, ў лес, у гушчары, 
 Гучалі ў іх і радасць і сваволле. 
Я чую сёння безліч галасоў, 
Як музыкай звінелі па дуброве, 
Было там пра каханне многа слоў, 
На чыстай нашай роднай мове. 
 Яны былі для сэрца, як бальзам 
 Лячылі ўсе жыццёвыя турботы, 
 Па іх  не мучыла больш драбяза, 
 Не хвалявалі сумныя маркоты. 
Яны казалі цешыцца жыццём, 
Забыць пасля ўсёй цяжкай працы стому, 
І бавіцца раскошна, як дзіцё, 
Як каралі багатыя ў харомах. 
 Што год менш песень чуецца ў сяле, 
 Бо ў гарады ўцяклі цяпер дзяўчыны, 
 А замест іх пачуеш там далей, 
 Як дзесь спяваюць п’яныя мужчыны. 
Яны жывуць паміж старых жанчын, 
Знайсці ў сяле сабе не могуць жонак, 
І напіваецца да смерці не адзін, 
Смярдзючым самаробным самагонам. 

Я БЫЎ КРЭПАСЦЮ 
 
Я быў крэпасцю з цэглаў цярпення, 
А на ёй з майго сэрца быў сцяг, 
Не было маёй зброяй каменне. 
А таемны ў маім сцягу  маг. 
 Я захопнікаў страшыў малітвай, 
 Калыханкай з дзіцячых гадоў, 
 Не дайшло нават з імі да бітваў, 
 Не цякла тут захопнікаў кроў. 
Супакойваў я часта іх вершам, 
Ён сцярог, як ахова, ўсіх брам, 
Ты была з тых захопнікаў першай, 
Для каторай адкрыў я іх сам. 
 І тваёю цяпер стала крэпасць 
 Узяла ты без бою яе. 
 З той пары я выконваю слепа 
 Без пратэсту загады твае. 
З той пары я  без слоў наракання 
Стаў нявольнікам верным тваім, 
Бо злучыла нас сіла кахання, 
На гады нас скавала зусім. 
 Не шкадуем мы гэтай няволі, 
 І стварылі мы крэпасць сваю, 
 І баронімся ў ёй  ад нядолі, 
 Не даем для чужых інтэрв’ю. 

ЛЁН 
 
Я помню палі, дзе пасеялі лён, 
На іх быў адбітак пагоднага неба, 
Блакітнымі вочкамі кожны загон 
Прыкрыў сваю шэрую, бурую глебу. 
 Палолі жанчыны ўсё зелле з яго, 
 Каб кветкі прыгожыя ззялі на полі, 
 Калі ж ён паспеў, то ішлі і чаргой  
 Яго з каранямі ірвалі ў патолі. 
Яго малацілі і з семя алей, 
Рабілі ў алейні з пажыўнай макухай, 
А лён рассцілалі на лузе хутчэй, 
Каб ломкім зрабіўся пакуль было суха. 
 Пасля яго церлі, з яго валакно 
 Вычэсвалі моцныя рукі жанчыны. 
 І пралі, і ткалі зімой палатно, 
 І шылі кашулі сабе і мужчынам. 
Прыгожыя ткалі з яго ручнікі, 
Якія былі талісманамі ў хатах, 
Якія сялянам служылі вякі 
Аздобаю ў будні, ў царкоўнае свята. 
 Не бачу блакітных больш кветак ільну 
 Цяпер на вясковых загонах вясною, 
 Бо там дзе квітнеў лён, то лесу сцяну 
 Сустрэць часта можна закрытай імглою. 
Бо штучнае маем цяпер валакно, 
І выгнала лён яно з нашай краіны, 
Не ткуць ручнікоў ужо вельмі даўно, 
А лён замест нас цяпер сеюць дзесь фіны. 

НЯМА ЎЖО БЯРОЗЫ... 
 
Няма той высокай прыгожай бярозы, 
Якая самотная ў полі стаяла,  
Дрыжала ад ветру ў завеі, ў марозы, 
Зімою цярпела пад снегу навалай. 
 Амаль пасярэдзіне цёмнай дарогі 
 Махала здалёк мне густою чупрынай. 
 Глядзела мне летам на босыя ногі, 
 Якімі я бег па вясковых сцяжынах. 
Вітала мяне, як ішоў рана ў школу, 
Калі я вяртаўся, ,,бывай” мне шумела, 
Заўсёды чакала з усмешкай вясёлай, 
І ззяла на сонцы карой снежна-белай. 
 Вайну прачакала не страціўшы бляску 
 Я бачыў яе, як раней, маладою, 
 Не ссеклі яе і вермахтаўцы ў касках, 
 Як беглі паблізу яе чарадою. 
Была маяком, як з вайны я вярнуўся,  
У снежную ноч, як ішоў я з чыгункі, 
 Пабачыў яе - я шчасллівым пачуўся, 
Я быццам прыйшоў да сваёй апякункі. 
 І доўга яшчэ я махаў ёй рукою, 
 Калі бліз яе я праходзіў дарогай, 
 Яе спатыкаў я ў прыемным настроі, 
 Не бачыў ні старасці ў ёй, ні знямогі. 
І раптам з вачэй паліліся мне слёзы 
Калі я вяртаўся ў Чаромху з вакзала, 
Пабачыў: няма ўжо знаёмай бярозы, 
Якая калісьці мяне сустракала. 

НЕЛЬГА ЗАБЫВАЦЬ ! 
 
Мы многа помнім, знаем, а маўчым, 
Хаваем старыя ўсе ў сэрцы раны, 
Аб тым, як мы баяліся ўначы, 
Каб не прыйшлі бандыты-партызаны. 
 Яны нас выганялі часта ў ,,рай”, 
 Гразілі смерцю дзецям і жанчынам, 
 Нам забіралі з гумнаў ураджай, 
 Даводзілі сямействы да руіны. 
Другія, як у Занях ці Шпаках, 
Жывымі нас палілі ў нашых хатах, 
Расстрэльвалі дзяўчыну, хлапчука, 
Дзяцей кідалі ў полымя, як вату. 
 Таму, што мы маліліся ў царкве, 
 А з імі не маліліся ў касцёле, 
 А многа тут католікаў жыве, 
 Хацелі нам забраць лясы і поле. 
Бандыты выганялі нас на ўсход 
Каб мы аставілі для іх маёмасць, 
Якую мы збіралі многа год. 
Хацелі знішчыць нас усіх свядома. 
 Яны цяпер за дзікі генацыд 
 Красуюцца ўсе ў славы арэоле, 
 Без сораму паказваюць свой від, 
 Бо адпусціў ім ксёндз грахі ў касцёле. 
Ды забываць нам нельга іх грахоў, 
Хоць іх прабачылі мы ім прад Богам, 
Каб генацыд не адрадзіўся зноў, 
І не прыйшоў да нас з-пад іх парогаў. 
 Яны сваіх не забываюць ран, 
 Крычаць аб іх на цэлую краіну, 
 Гатовыя ў руку схапіць наган, 
 Адпомсціць ворагам старыя віны. 

МОЙ ШЛЯХ 
 
Мой шлях далёкі, многа ўжо дарог 
Прайшоў я пешшу і праехаў возам, 
Калісь сваіх не шкадаваў я ног 
Ішоў туды, дзе чулася пагроза. 
 Я не баяўся цемры, ліўняў, бур. 
 Бег і тады, калі свісцелі кулі, 
 Не раз я пераскочыў цераз мур, 
 І бег, а пот струменем цёк з кашулі. 
Мяне кусалі часта камары, 
Раі злых мух гудзелі нада мною, 
Балоты пераходзіў, гушчары, 
І стэпы дзікія з густой травою. 
 Аставіў на дарозе я сяброў, 
 Іх затрымалі  недзе перашкоды, 
 Успамінаю з іх старых  слядоў 
 Пражытыя ўзаемныя прыгоды. 
Пішу аб іх, хачу, каб сціплы след, 
Па іх астаўся недзе на паперы, 
Хай знае ўнук, які ў яго быў дзед, 
Якой калісь дабіўся ён кар’еры. 
 З другімі разышліся мы калісь, 
 Лёс кінуў нас у розныя напрамкі, 
 Яны другое месца дзесь знайшлі, 
 Цяпер мы маем розныя прыстанкі. 
Не знаем больш нічога аб сабе, 
І знаць нічога аб сабе не хочам. 
Калі былі мы ў вечнай барацьбе 
Дык прошлае забыць былі ахвочы. 

РАДЗІМА 
 
На Крыме я бачыў бляск Чорнага мора, 
Пасля як у Адлер ляцеў самалётам, 
Аднак больш кахаю бляск нашых азёраў, 
І нашых лясоў у пагоду і слоту. 
 Мяне захаплялі блакітныя хвалі, 
 Як мылі мяне, з Адрыятычнага мора, 
 Лугі каляровыя ў нас, як каралі, 
 Ад іх прыгажэйшыя сёння і ўчора. 
Ныраў я ў Індыйскім калісь акіяне, 
Там вабілі колеры храмаў здалёку, 
Ад іх даражэйшыя нашы бур’яны, 
Якія прыемна ў нас пахнуць навокал. 
 Я піў у Бад Райхене свежае піва, 
 Вяршынямі гор любаваўся ў даліне, 
 Ад іх прыгажэйшыя нашыя нівы, 
 Якія красуюцца ў роднай краіне. 
У Плітвіцкім возеры я на каленах, 
Стаяў у вадзе, захапляўся світанкам. 
Імглы балатоў нашых з пахам іх сена  
Мяне ап’янялі больш, як іх слівянка. 
 Я плаваў на лодцы па возеры Рыца 
 Смарагдамі ззялі там хвалі з лясамі. 
 Ды больш я любуюся нашай пшаніцай, 
 Яе залатымі ў святле каласамі. 
Ёсць месцы прыгожыя ўсюды магчыма, 
Якіх я не бачыў, якіх не пазнаю, 
Ды самай прыгожай мне будзе Радзіма, 
Яе я заўсёды кахаў і кахаю. 

ДАЛЁКІЯ СЛЯДЫ ЖЫЦЦЯ 
 
Хоць пражыў я не мала гадоў, 
Я не страціў сваё пачуццё 
Да пражытых далёкіх слядоў, 
Па якіх я прабег праз жыццё. 
 Я іх чую і бачу здалёк, 
 Захапляюся імі адзін, 
 Напружаю за імі звой зрок, 
 Як калісь на вайне паладзін. 
Як у казцы за імі сляджу, 
І праглядваю кожны іх крок, 
Ва ўспамінах за імі хаджу, 
І пранюхваю іх, быццам воўк. 
 Часам цешуся сам, як дзіця, 
 Як забыты знайду эпізод 
 Я на здымку з хвіліны жыцця, 
 І прыпомню які то быў год. 
Як убачу там твары сяброў 
Ці сябровак забытых даўно, 
Мне здаецца, яны цяпер зноў 
Усе разам стаяць тут са мной. 
 І я чую сябе, як тады, 
 Як іх бачыў і іх спатыкаў, 
 І, як быў, як яны, маладым, 
 Як шукалі мы дзесь маяка. 
Разышліся дарогі ўсе ў нас, 
Як калісь уцякла маладосць, 
На дарогах пакінуў нам час 
Многа нашых жыццёвых слядоў. 

ПАМЯЦЬ 
 
Памяць нам звязвае дзеі жыцця, 
Ніжа на нітку старыя ўспаміны, 
Піша на дыскі  мазгоў без канца 
Намі пражытыя дні і хвіліны. 
 Піша, што вучымся мы ад бацькоў, 
 Кожнае роднае слова ад маткі, 
 Потым забавы паміж сябрукоў, 
 Школу, навуку, прыгоды, загадкі. 
Час нам сцірае зноў сотні падзей, 
Часта без жальбы аб іх мы забылі, 
Доўга аднак будзем помніць людзей, 
Тых, што нам крыўду калісьці зрабілі. 
 Доўга мы помнім раскошы свае, 
 Годы юнацкіх сустрэч і каханняў, 
 Іх успамін перад намі стае 
 Радасцю разам з душы хваляваннем. 
Доўга мы помнім нядолю, бяду, 
Нашы жыццёвыя мукі і раны, 
Помніць мы будзем пасля чараду 
Ворагаў нашых, іх здрады, абманы. 
 Нават калі ім прабачым падчас 
 Подлыя ўчынкі іх, злыя іх віны, 
 Памяць аб іх не загіне ўжо ў нас, 
 Будзе вяртацца заўжды пры ўспамінах. 
Сотні няшчасных перасцярог 
Памяццю ўпісаных нас уратуюць, 
Памяць з чужыны пад родны парог 
Нас прывядзе па слядах усляпую. 
 Памяць адрознівае ўсіх людзей 
 Ад нам вядомых істот на тым свеце. 
 І чалавек з дапамогай яе 
 Панам стаў важным на нашай планеце. 

ЗАСТУПНІЦА БЕЛЬСКА-ПАДЛЯШСКАГА 
 
Багародзіцу з сынам Хрыстом на каленях,  
На чароўнай іконе, зіхацеючай бляскам, 
Падарыла калісь каралева Алена 
Для царквы ў замку верхнім у Бельску-Падляшскім. 
 І яна праз гады ў буры розныя ў дзеях 
 Гараджан бараніла ад грозных нападаў, 
 І давала ў жыцці ім спакой і надзею, 
 Што варожая іх не чакае асада. 
Праваслаўную веру ў іх сэрцах трымала, 
І ахоўвала іх ад спакус Ватыкана, 
Ад атруты лячыла ягонага джала, 
Іх маною калоўшага ўсіх несціхана. 
 Як гаворыць легенда, ў час сойма на замку, 
 Каб не змусіць паслоў прыняць унію хутка, 
 Запаліла будынак з іконы маланка, 
 І згарэў ён увесь за адны толькі суткі. 
Не згарэла ікона тады ў дзень пажару, 
Пражыла пяцьсот год у царкве з таго часу, 
І чароўны бляск ззяе заўжды з яе твару, 
Як заступніцы горада з іканастасу. 
 Быццам райская кветка цвіце ў час малітвы, 
 І надзеяй усіх гараджан акрыляе, 
 Што не будзе ўжо больш тут вайны ані бітвы, 
 Што не будуць ужо выганяць іх да ,,раю.” 
Толькі просіць усіх, каб яны не змянялі 
Тут свайго праваслаўнага веравызнання, 
За якое дзяды іх калісь уміралі, 
Адкідалі спакусы, маны існавання. 

КАЛОНА ГАНЬБЫ 
 

Амаль ужо дзве тысячы год, як спакойна 
На форуме ў Рыме калона Траяна 
У неба глядзіць, перажыўшы сто войнаў, 
Як варварскі сімвал паганскіх рымлянаў.  
 Рэльефы яе выхваляюць агідна 
 Жахлівыя здзекі і смерць смутных дакаў, 
 Як рымскія воіны ў пальцах яхідна 
 Трымаюць галовы людзей небаракаў. 
Паказваюць там генацыд бессаромны 
Вялікага Рыму над гордым народам, 
Які праз гады жыў адважна і скромна 
У горах Карпатах між дзікай прыроды. 
 І згінуў таму, што меў золата ў скалах, 
 Салодкі кавалак для горла Траяна 1. 
 Пасля самагубства цара Дэцэбала 2 

 Траян знішчыў дакаў усіх без пашаны. 
Тады на іх землі рымлянаў без ліку, 
Нагнаў, пасяліў ён паблізу Дуная. 
Пасля папа рымскі Грыгорый Вялікі3 

Маліўся, каб з пекла ён трапіў да раю. 
 А месца навокал калоны для ката, 
 Назваў ён святым, як гару на Сіёне, 
 Паставіў пазней іншы папа Сікст пяты4 

 Фігуру святога Пятра на калоне, 
І варварства рымскае - помнік Траяна -  
Людзей заахвочвае да генацыду,  
Бо славіць забойствы кагортаў рымлянаў, 
Грабеж іх і дзікі разбой і агіду. 
 
 
1 Траян (53-117) – ад 98 г. Імператар Рымскай Імперыі. 
2  Дэцэбал (86-106) – цар дакаў, народа на тэрыторыі сённяшняй 
Румыніі. 

3 Грыгорый Вялікі (540-604) – ад 590 г. папа рымскі. 
4 Сікст V (1521-1590) – ад 1585 г. папа рымскі, у 1587 г. ён загадаў  
на калоне Траяна замяніць статую імператара Траяна статуяй св.  
апостала Пятра 

ФРУКТЫ НА СПАСА 
 
Заўтра Спаса, фрукты ўжо даспелі ў садзе, 
Клічуць нас, каб зяняслі іх у собор, 
Асвяцілі ў праваслаўным іх абрадзе, 
І каб там спяваў для іх царкоўны хор. 
 І да нас смяюцца яблыкі і слівы, 
 І падміргваюць нам грушы між галін, 
 Вінаград таксама хоча быць шчаслівым, 
 Ён не хоча тут астацца сам адзін. 
Нас антонаўка пад брамаю вітае, 
Віннакіслыя паказвае плады. 
Маніць нас, як на вяселлі караваем, 
Жоўтым колерам, вясёлым, маладым. 
 А за ёю, як румяная дзяўчына, 
 Познаспелая красуецца каштэль, 
 У малінаўкі, плады ўсе, як маліны, 
 Ружавеюць між лістоў, як карамель. 
Папіроўка многа яблыкаў не мае, 
Бо паспелі, як у печы калачы, 
Як лімоны ўжо пажоўклыя чакаюць, 
Каб упасці ў нашы рукі, як мячы. 
 Грушы спелыя анджу, алексанрыны, 
 Разам з слівамі ўжо пахнуць, як бальзам, 
 Запрашаюць нас і нашыя драбіны, 
 Каб плады іх заняслі хутчэй мы ў храм. 
Мы нарвалі ўжо іх цэлыя вярэнькі, 
Вінаград таксама мы ўзялі з сабой, 
Прыгажэйшыя з іх выбярэм ціхенька, 
Каб святар іх асвяціў святой вадой. 

СВЯТАЯ ГАРА ГРАБАРКА 
 
Гара добра помніць набегі татараў, 
Як людзі шукалі ад іх тут бяспекі, 
Ад стрэл іхніх лукаў, ад грозных пажараў, 
Ад гвалту, насілля і дзікіх іх здзекаў. 
 З царквы тады з Мельніка з іканастаса  
 Сюды прыняслі, каб схаваць ад знішчэння, 
 Ікону святую Збавіцеля–Спаса, 
 І з ёй тут чакалі ад Бога збаўлення. 
Пасля ратавала людзей ад халеры 
Вада на гары са свяшчэннай крыніцы, 
Каб Богу падзякаваць, місіянеры 
Пры ёй збудавалі малую капліцу. 
 З’яўлялася тут усё больш пілігрымаў, 
 З крыжамі, якія няслі ўсю дарогу, 
 І ставілі іх ля капліцы з уздымам, 
 Пры іх на каленях маліліся Богу. 
І рос лес крыжоў на гары паміж дрэваў, 
Да неба яны падымаліся стройна, 
Да Бога нясліся малітвы і спевы, 
Каб Ён ратаваў нас ад бед і ад войнаў. 
 Каб ператварэнне Хрыста на Фаворы 
 Малітвамі славілі ўсе пілігрымы, 
 Царкоўку драўляную з пекным узорам 
 Паставілі людзі з іконай любімай. 
Царква пражыла тут сусветныя войны, 
Часы акупацый, бандыцкіх паходаў, 
І зноў пачалі тут маліцца спакойна, 
Зрабіўшы рамонт і паправіўшы шкоды.   
 І ў час камунізму стварылі манашкі 
 Малы манастыр імя Марфы, Марыі, 
 У страшных умовах працуючы цяжка, 
 Пільнуючы месцы навокал святыя. 
І злодзей знайшоўся: абкраў царкву ноччу, 
Падклаў ён агонь пад драўляныя сцены. 
Згарэла царкоўка пад позіркам воўчым 
Злачынцы без гонару ды без сумлення. 

 І голас балючы разнёсся навокал,  
 Па цэлым Падляшшы, а нават краіне, 
 Струмень пілігрымаў сюды плыў патокам, 
 І кожны з іх нёс у руках па цагліне. 
Царкву мураваную тут збудавалі, 
І абшалявалі, як копію, дрэвам, 
І ззяе на сонцы яна, як каралі, 
І ў свята чаруе людзей пекным спевам. 
 Прынеслі пасля камяні пілігрымы, 
 І ўсё акружылі каменнай сцяною, 
 Расце лес крыжоў між крыжамі старымі, 
 Як кветкі на лузе цудоўнай вясною. 
І копію Мацеры Божай ікону, 
Якую ўсе Іверскаю называюць, 
Прыслалі манахі ў царкву аж з Афона, 
І ўсіх захапляе яна, як жывая. 
 І дом манастырскі расце, як на дрожджах, 
 І з новаю кухняй і новай сталоўкай, 
 З кватэрамі ў доме, з царквою прыгожай, 
 Дом з свежай унутранаю абліцоўкай. 
Ужо праваслаўныя два патрыярхі 
Пабачылі гэту гару і святыню, 
Сюды раз з Сіная з яго іерархам 
Прыехалі мошчы святой Кацярыны. 
 І стала свяцілішчам для праваслаўных 
 З крыжамі гара і з чароўнай царквою, 
 З жаночай манаскаю прыстанню даўняй, 
 З капліцай над свежай крынічнай вадою. 

СОН 
 
Мне прысніўся першы дзень вайны, 
Як ішоў я з бацькам на чыгунку, 
Каб у касе грошы ўзяць з казны, 
Пенсію з бацькоўскага рахунку. 
 Грошы не далі, і нам хлапец, 
 Наш знаёмы, абвясціў навіну, 
 Што з нябёсаў тут ляцеў свінец 
 На салдат у раннюю гадзіну. 
Што варожы быў тут самалёт, 
Што страляў ён зверху з кулямёта. 
Хутка ў сне я перажыў налёт, 
З чорнымі крыжамі самалётаў. 
 Бачыў выбухі дзесяткаў бомб, 
 Неба ўсё было ў агні крывавым. 
 Ад пажараў вецер дзьмуў, як тромб, 
 Як калісь я перажыў на яве. 
З той пары ўжо сем дзесяткаў год 
Праплылo, а ў  сне я дзень той бачу, 
Быццам страшны гэты эпізод 
Быў учора перажыты спячы. 
 Хоць ніводзін вінны той вайны, 
 Не жыве даўно на гэтым свеце, 
 Ды ўспаміны іх слядоў віны, 
 Пражывуць вякі на ўсёй планеце. 
У архівах недзе на крамлі 
Ёсць схаваны чэрап супастата, 
Што разню наладзіў на зямлі 
З генацыдам пад яго дыктатам. 
 Ён атруту ўзяўшы, даў загад, 
 Каб яго дабілі з пісталета. 
 Разам з Евай Браун, сеўшы ў рад, 
 Развiталіся ад куль са светам.  

МАТЫЛЁК 
 
Праз адтуліну малую на балконе 
Уляцеў у промнях сонца матылёк, 
Крыллі ззялі, як брыльянты на кароне, 
Бляск іх радужны відочны быў здалёк. 
 Ён круціўся падлятаючы да шыбы, 
 Ён хацеў надвор прабіцца цераз шкло, 
 Ён ставаў, як конь нагамі, на ім дыба, 
 І махаў заўзята радужным крылом. 
І красунчыка шкада мне вельмі стала, 
І я насцеж адчыніў яму акно, 
Паляцеў мой матылёк надвор удала,  
Крыламі махаючы, як кіманом. 
 Я сказаў: ляці мой матылёк чароўны, 
 Бо кароткае ў цябе тваё жыццё. 
 Ты ляці да кветак з нектарам цудоўным, 
 Весяліся там і цешся, як дзіцё. 
Ты старайся абмінаць далёка птушкі, 
Каб якая не напала на цябе, 
Не ўлятай у іх вісячыя кармушкі, 
Бо цябе схапіць там можа верабей. 
 І глядзі, каб не было на небе хмары, 
 На дажджу вялікім каб не мок, 
 Не ляці ты ў лес дзе могуць быць пажары, 
 Дзверы абмінай адкрытыя здалёк. 
Ты ляці на луг, у сад, дзе бачыш кветкі, 
Вораг не прыкмеціць крылаў там тваіх, 
Ды злавіць там могуць хлопчыкі-падлеткі, 
Як ляціш, глядзі, ці дзесь няма там іх. 

ДЫНАЗАЎРЫ 
 
У мезазойскую эру зямлі, 
Дзвесце мільёнаў гадоў перад намі, 
Страшныя яшчары ўсюды жылі, 
З доўгімі, быццам хадулі, нагамі. 
З тулавам тоўстым, як доўгі балон, 
З грубаю шыяй, як кран, вышынёю, 
І з кракадзілаваю галавою. 
Быў ён цяжэйшы, як збожжа вагон. 
 Бегаў хутчэй ён, як тыгр, або леў, 
 З яйка радзіўся і рос вельмі жвава, 
 Толькі драпежнік заўжды мяса еў, 
 Большасць расліннай жывілася стравай. 
 Бегалі часта на задніх нагах, 
 Доўгі хвост органам быў раўнавагі, 
 Ногі пярэднія ў голад і смагу, 
 Іх падпіралі на дрэвах, буграх. 
Сотні атрадаў тады іх жыло, 
Дробных, як мышы, як дом – веліканаў, 
З горлам маленькім і, як жарало 
Страшных драконаў, драпежных тыранаў. 
Толькі сто сорак мільёнаў гадоў 
Тут панавалі яны на планеце, 
Згінулі б раптам, як цень на партрэце, 
Каб не аставілі многа слядоў. 
 Скалы, балоты далі іх сляды. 
 Як у скарбонцы іх яйкі, шкілеты 
 Нам захавалі ў сабе сапраўды, 
 І расказалі аб іх нам сакрэты. 
 Толькі не знаем, што іх у нябыт 
 Змусіла ўсіх перайсці ў нейкім часе. 
 Ці ж на зямлю прыляцеў на фугасе 
 Кінуты з космаса метэарыт? 

СОНЦА СВЕЦІЦЬ 
 
Ярка сонца свеціць за акном, 
Жнівень нам прынёс гарачыню, 
Сотняю акон суседні дом 
Пазірае ўніз і ўвышыню. 
 Вуліца Лужыцкая ў цяні, 
 Чалавек якісь ідзе па ёй, 
 Ногі суне, быццам камяні 
 Торбу ён нясе перад сабой. 
І амаль дайшоўшы да дзвярэй 
Свайго дома, дзе жыве з сям’ёй, 
Ён упаў на ходнік на дварэ, 
І ляжыць з разбітай галавой. 
 Хутка падышоў яго сусед, 
 Жонцы пазваніў у дом хутчэй, 
 Дапамогу выклікаў услед, 
 І сцягнуў уніз яго дзяцей. 
Ды дарэмны быў ягоны ўпор,  
Лекар даў загад: шукаць труну, 
Бо яго сусед даўно памёр, 
Не паможа больш ніхто яму. 
 Ярка сонца свеціць за акном, 
 Непрыемны бачу эпізод, 
 Чалавек, які ішоў пяшком 
 Згінуў сам без мук у трыццаць год. 
Жонку ён аставіў і дзяцей, 
Можа нават дзесь сваіх бацькоў. 
У цудоўны дзень палкі людзей 
Гінулі калісь і гінуць зноў. 

ХЛЕБ 
 
Дні помню з дзяцінства, як матка калісь, 
Штотыдзень з каморы выносіла дзежку, 
Паставіўшы лампу пры ёй на стале, 
З той дзежкі здымала надзежнік з мярэжкай. 
 Абмыўшы дзяжу ўсю гарачай вадой, 
 Рукамі ўмінала з закваскаю цеста, 
 Пачуўшы гатовае ўжо пад рукой, 
 Падсоўвала дзежку на цёплае месца. 
Надзежнікамі прыкрывала яе, 
Каб пульхнае цеста расло ўверх пад імі, 
Назаўтра сабраўшы зноў сілы свае, 
Напальвала печку дрывамі сухімі. 
 У печку напаленую без агню,  
 Прыгожыя круглыя з цеста буханкі 
 Лапаткай усоўвала ў гарачыню, 
 А некалі крэндзелі і абаранкі. 
Расходзіўся з печы спакуслівы пах, 
Прыемны пах свежага жытняга хлеба, 
Які ўжо цяпер чую часам у снах, 
Здаецца тады, што прыходзіць ён  з неба. 
 На вёсках цяпер хлябы рэдка пякуць, 
 Прывозяць сялянам яго з магазінаў, 
 І дзіўнага паху ў ім нельга пачуць, 
 Бо цеста ў пякарні ўжо месяць машыны.  
У вёсках засталася мала жанчын, 
У горад бягуць маладыя дзяўчыны, 
Не знаюць, як робяць да хлеба зачын, 
Пах хлеба не чуюць пры паху вандліны. 

ЛЮДЗІ і ЗОРКІ 
 
Калісьці верылі ў нас людзі, 
Што зорка родзіцца з дзіцём, 
Што зорак толькі ў небе будзе,  
Колькі людзей жыве кругом. 
 Як чалавек дзесь умірае, 
 То зорка падае уніз, 
 І на вачах людзей згарае, 
 Як феерверачны сюпрыз. 
Ды нам сказалі астраномы, 
Што зорак больш ёсць, як людзей, 
Яны не родзяцца свядома, 
Мы мала знаем іх падзей. 
 Яны, як людзі, не ўміраюць 
 Жывуць ужо мільярды год, 
 І ўсе, як сонца палыхаюць, 
 Змяніўшы ў гелій вадарод. 
Яны лятаюць па арбітах 
Як караблёў марскіх канвой. 
Не зоркі, а метэарыты, 
Гараць ў паветры над зямлёй. 
 Шкада, што мы не маем зорак, 
 Якія б наш лёс сцераглі, 
 Не дапускалі, каб заморак 
 Між намі жыў дзесь на зямлі. 
Тады б у нас было менш войнаў, 
Зладзейста, варварства, бяды. 
Людзі жылі б тады спакойна, 
Былі б сумленныя заўжды. 

ЧЭРЦІ МІЖ ЛЮДЗЕЙ 
 
Вучылі нас, што чэрці, то анёлы, 
Якія супраць Бога бой вялі, 
І перамог іх Бог і за крамолу 
Загнаў у бездань цёмную зямлі. 
 Адтуль яны ўсе выйшлі з люцыферам, 
 Каб спакушаць да грэху ўсіх людзей, 
 Кіруюць пеклам іх функцыянеры, 
 І кожны грэшнік, то для іх трафей. 
Бывае горшы чалавек ад чорта, 
Без жальбы забівае ён сяброў, 
І мучыць для прыемнасці, для спорта, 
Глядзець ён любіць на людзкую кроў. 
 Радзіўся ён не з чорта, а з жанчыны, 
 І ахрысціў яго калісь святар, 
 Ён можа жонку мець, дачку і сына, 
 І з выгляду прыемны нават твар. 
Ён часта моліцца перад Мадоннай, 
Жагнаецца старанна перад ёй, 
І некага заб’е безцырымонна, 
Той самай, што жагнаўся дзесь рукой. 
 Найгорш, калі такі чорт мае ўладу, 
 Салдат ён можа выслаць на вайну, 
 Страляць і біць нявінных без спагады, 
 Не просіць прабачэння за віну. 
Ён увядзе ў дзяржаве дыктатуру, 
Праціўнікаў зняволіць у судзе,  
Замкне ўсім рот, накінуўшы цэнзуру... 
Ад чорта будзе горшы для людзей. 

ВЫНАХОДЦЫ 
 
Абагатвараюць людзі многіх вынаходцаў, 
Аб іх пішуць, ставяць помнікі ім за жыцця, 
Аднак не так, як ваенным даўнім палкаводцам, 
Аб якіх у школе знае кожнае дзіця. 
 Бо не ведае ніхто, хто вынайшоў нам кола, 
 І хто алфавіт калісьці людзям падарыў, 
 І хто першы раз  сцягнуў з лясоў да вуллёў пчолы, 
 Хто з каменя крэсіво з сякераю стварыў. 
Знаем чалавека, хто калісь навокал сонца 
Змусіў з месяцам круціца нашую зямлю, 
Хто ў тэорыю адноснасці адкрыў аконца, 
Хто палацы будаваў цару ці каралю. 
 Вынаходцы нам стварылі розныя машыны, 
 Заняволілі прыроду для людскіх патрэб, 
 І ратуюць ад хвароб іх лекі медыцыны, 
 Аблягчаюць нашу працу ў барацьбе за хлеб. 
Дзякуючы ім усюды маем тэлефоны, 
Каляровы тэлевізар ззяе пад страхой, 
А мабільнікаў ў краіне бачым мы мільёны, 
Трактарам аруць там поле, дзе калісь сахой. 
 Вынаходнікі стварылі стрэлы, лук і порах, 
 Кулямёты, аўтаматы, тысячы гармат, 
 Прынясло іх вынаходства многім людзям гора, 
 Войны, голад, смерць і раны тысячаў салдат. 
За іх кожным вынаходствам усё новай зброі, 
Гіне з кожным годам на зямлі ўсё больш людзей, 
З-за віны іх чалавецтва не жыве ў спакоі, 
Чуе толькі жах і голад, мучыцца  ў бядзе. 

МАРЫ, А ЖЫЦЦЁ 
 
У марах аб жыцёвым падарожжы, 
Заўжды я бачыў толькі светлы шлях, 
Тады не ведаў, што пачую страх 
Дзесь на далёкім дзікім бездарожжы. 
 Паверыў я, што па маёй дарозе 
 Мной пакіруе мой шчаслівы лёс, 
 Што не сустрэну снегавы занос, 
 Пад ім не буду мерзнуць на марозе. 
Не марыў я, зімой быць у акопах, 
Нагамі ноччу тупаць аб зямлю, 
Чапляцца аб замерзлую раллю, 
Калі ў атаку бег пасля галопам. 
 Не снілася ў жыцці маім ніколі, 
 Што буду дзесь нявольнікам чужым, 
 Там хлеб есць спечаны з чужой дзяжы, 
 Працуючы з кімсь на чужынца полі. 
Не верыў я  тады ў вайны стыхію,  
Не знаў яе я разбуральных хваль, 
Я ранены пазнаў тады шпіталь, 
І двухгадовую за домам настальгію. 
 Бадзяжны лёс мой скончыўся шчасліва, 
 Дамоў прыйшоў я ў пажаданы час, 
 Энергіі аддаўшы ўвесь запас, 
 Пасля правёў я ўсе гады  рупліва, 
Не дагараю сам дзесь на бязлюддзі, 
І мар маіх не нішчыць караед. 
І астаўляючы ў жыцці свой след 
Не чуюць творчай стомы сэрца, грудзі. 

ПЛАЧ ДУШЫ 
 
 
ІДУ І БАЧУ 
 
Хоць я стары ўжо, а іду, 
Іду наперад па дарозе, 
Гляджу на голад і бяду 
Пры гучнай побач арыёзе. 
 Дзесь чую грукат кананад, 
 І бачу зарыва высока, 
 Там за снарадамі снарад 
 Ляціць і падае  далёка. 
Там мелюць целы, кроў людзей, 
З пяском і попелам мяшаюць, 
І не сустрэнеш там нідзе 
Ні лесу, ні лугоў, ні гаю. 
 Туды ўвайшлі днём чужакі, 
 Заводзяць там свае парадкі, 
 І гінуць там ад іх рукі 
 Салдаты і жанчыны-маткі. 
У Косаве зноў дзядзька Сэм, 
Для баз сваіх з-за акіяна, 
Згадзіўся цэрквы без праблем 
Разбурваць вернікам Карана. 
 Ён рады, што манастыры 
 Там нішчаць, сербаў забіваюць, 
 Што свет адтуль іх гандляры 
 Наркотыкамі заліваюць. 
За гэта хоча ім стварыць, 
Там незалежную дзяржаву, 
І ім свабоду падарыць, 
Рабіць крывавыя расправы. 
 Як дзядзька Сэм пачне вайну, 
 Падлізнікаў знаходзіць многа, 
 Якія вышлюць не адну 
 Дывізію ім на падмогу. 

Ім не шкада людзей сваіх, 
Якія мучацца ў Ліване, 
Ці штодзень смерцю страшыць іх 
Таліб з гары ў Афганістане. 
 

17. 11. 2006 г. Аўтар чытае вершы ў Славянскай кнігарні ў Варшаве 

ЗЛАПАМЯТНЫ 
 
Не раз фанатык хрысціянства, 
Што афішыруецца гучна, 
У храме верай і падданствам, 
Падманвае прысутных зручна. 
 Ён мае ў сэрцы столькі злосці, 
 Што крыўд не можа ўсіх прабачыць, 
 Яшчэ з далёкай маладосці 
 Рыхтуе помсты меч гарачы. 
Штодзень малітву ён чытае: 
«Прабач мае ўсе, Божа, віны, 
Як я заўсёды прабачаю 
Маім віноўнікам правіны». 
 Жагнаецца і б'е паклоны 
 Прад алтаром, ці прад Мадоннай, 
 А з сэрца помсты яд шалёны 
 Атручвае яго штодзённа. 
Чакае ён дваццацігoддзя, 
Камусь адпомсціць нечакана, 
Бо дзесь яго ў старым стагоддзі 
Пакрыўдзіў хтось беспакарана. 
 Найгорш, калі такі фанатык, 
 Захопіць нечакана ўладу, 
 Пасадзіць многіх ён за краты, 
 Людзей пад'юдзіць ён да звады. 
Тады ў дзяржаве замест згоды. 
Пачнуцца сваркі, падазрэнні. 
Нікчэмнікаў для асалоды 
Не будзе мучыць больш сумленне. 

РОДНАЯ МОВА 
 
Мову родную мы забываем, 
На якой гаварылі бацькі. 
На вачах нам яна памірае, 
А жыла тут яна праз вякі. 
 І чаму толькі мы беларусы 
 Адракліся ад мовы сваёй? 
 І чаму мы хварэем спакусай 
 Да калісьці нам мовы чужой? 
І чаму нам варожая мова, 
Што была мовай нашых паноў, 
Захапіла так нас паступова, 
Што забыць хочам мову бацькоў? 
 І чаму ад калыскі мы вучым 
 Іншай мовы ўсіх нашых дзяцей? 
 А слоў родных прыгожых, пявучых 
 Адганяем ад іхніх вушэй? 
Мы чужынцамі часта быць хочам, 
І саромімся мовы сваёй, 
І стаемся чужымі ахвоча, 
Каб мець толькі жыццёвы спакой. 
 Радаслоўе сваё мы скрываем, 
 І выдумваем продкаў другіх, 
 Часта імя сваё мы змяняем, 
 Каб загінуў аб ім нават слых. 
Ды не скрыем ад нашых суседаў 
Беларускі наш ген радавы, 
І не ўтаім, хто нашым быў дзедам, 
І дзе мелі мы продкаў жывых. 
 І з агідай тады адмысловай 
 Паглядзяць на вас зрокам тупым... 
 Не саромейся больш роднай мовы, 
 Перадай яе дзецям сваім. 

СКАРГА НЯВОЛЬНІКА 
 
Чужую мову чую ўсюды, 
І бачу ўсё чужое побач, 
Наўкол усе чужыя людзі, 
Чужая кожная асоба. 
 Куды не гляну ўсё чужое, 
 Баюся сам у ім загінуць, 
 Мне не дае яно спакою 
 У кожную жыцця хвіліну. 
Здаецца мне, што я ў няволі, 
Паміж чужых жыву, як вязень, 
І цешацца яны з нядолі, 
Калі цярплю сам па паразе. 
 Хоць працаваў я, як нявольнік, 
 На іх амаль ужо паўвека, 
 Для іх я буду, як нягоднік, 
 Заўжды прыносіць небяспеку. 
Яны не могуць памірыцца,  
Што я, чужы, жыву між імі, 
Ім часта ўдзень і ноччу сніцца, 
Што я ляжу між нежывымі. 
 Іх злосць бярэ, калі пабачаць, 
 Што я яшчэ зусім здаровы, 
 Чакаючы маёй няўдачы, 
 Штодзень мне шкодзяць адмыслова. 
Я не здаюся, хоць самотны, 
Хоць я чужы і нелюбімы, 
Хоць я не вечны, а смяротны, 
Я буду доўга жыць між імі. 

ХАЧУ БЫЦЬ САБОЙ 
 
Усяго чужога, што крочыць сюды, 
Я лёгка ў абдымкі свае не прымаю. 
Між родных слоў маткі пражыў я гады 
І ўжо не забуду іх нават у раю. 
 Я чую тут мову чужую і спеў, 
 Мяне не ўдаецца ім лёгка спакусіць, 
 Ад іх баранюся, як ярасны леў, 
 Не могуць мяне да чужога прымусіць. 
На іх такаванне, прынаду і бляск 
Кідаю штодзень пакрывала маўчання, 
І стойка трымаюся сам доўгі час, 
Ад іх не чакаю пахвал за змаганне. 
 Баюся, каб зноў не прыйшоў ураган, 
 Не выгнаў далёка мяне ад айчыны, 
 Не змусіў маліцца мяне на Каран, 
 Ці верыць у рымскага папы дактрыны. 
Хачу тут астацца, дзе доўга жыву, 
І верыць у тое, што верыла маці, 
Хадзіць і маліцца далей у царкву, 
І тоеснасці не хачу сваёй страціць. 
 Хачу я быць блізка айчыны сваёй, 
 Наведваць вясковую родную хату. 
 Хачу сустракацца з сваёю сям’ёй, 
 І з ёю праводзіць царкоўныя святы. 
Хачу пісаць вершы на мове дзядоў, 
Якую мяне навучылі калісьці, 
Хачу быць сабой, не губіць тут слядоў, 
Тых што асталіся мне ад калыскі. 

АХВЯРЫ ДЭМАКРАТЫІ 
 
Пішчыць карусель з нежывымі людзмі, 
То шыбеніца дэмакратыі нашай, 
Навокал яе дождж ідзе і грыміць, 
Пачвары, як чэрці, крычаць і ўсіх страшаць. 
 Блісне на іх з хмар бліскавіцы агонь, 
 Пакажа на тварах іх страшныя мукі, 
 Яны вінавацяць за смерць іх кагось, 
 Яго каб знайсці - ў нас кароткія рукі. 
Канчаюць жыццё самагубствам праз здзек 
За дротам у лагеры Гуантанама, 
А ходзіць у Косаве сотні калек, 
Усёй дэмакратыі нашай рэклама. 
 Штодзень у Іраку дзесяткі людзей 
 Ад выбухаў бомб і ад куль памірае, 
 То для дэмакратыі Буш-дабрадзей 
 Іх ашчаслівіў захопнікаў зграяй. 
То для дэмакратыі сотні гармат 
Шлюць з танкамі, зброяй да Афганістана, 
Змушаюць без сораму ўзводы салдат 
Страляць у талібаў, сейбітаў Карана. 
 На дрэве свабоды няволі плады 
 Вісяць у канвульсіях смерці і болю. 
 Глядзім мы спакойнна на іх, без жуды, 
 Як гінуць яны там за ўласную долю. 
Сумленне сваё нам закрыў чорны цень, 
Глядзім на захопнікаў, як на герояў, 
Спакойна праходзіць у нас кожны дзень, 
У вельмі прыемных вясёлых настроях. 

ТУРБОТА 
 
Зазваніла мне ў дзверы турбота, 
Як закрыла ўсе вокны мне ноч. 
Заліло мне чало, цела потам, 
Як пабачыў яе я наўзбоч. 
 Бо яна, як злы дух цэраз сцены, 
 Увайшла, даплыла да мяне, 
 Заліла мне атрутаю вены, 
 І прысела на крэсла пры мне. 
І не мог я заснуць ад маркоты, 
Бо я бачыў у цемры яе. 
З жыл у сэрца ўплывалі згрызоты, 
І дрыжэлі ўсе нервы мае. 
 Галаву захапілі ўспаміны 
 Перажытых далёкіх гадоў, 
 Непрыязныя людзі, хвіліны, 
 Між забытых чужых гарадоў. 
Я прыпомніў свае ўсе памылкі, 
Аб якіх я даўно ўжо забыў, 
Яны рэзалі сэрца, як пілкі, 
І балелі, як гнойны нарыў. 
 Я сам выйсці хацеў з лабірынта, 
 У які нечакана папаў, 
 Як бадзяга шукаў гіяцынта, 
 Між забруджаных шлакам канаў. 
Сон, як лекар, пасля нечакана 
Выгнаў з хаты турботу маю,  
І калі я прачнуўся ўжо рана, 
Чуўся быццам глядач на рэвю. 

CПОВЕДЗЬ ПАРЛАМЕНЦЁРА 
 
Хацеў бы мець я ў сэрцы Бога, 
Выконваць запаведзі з неба,  
Аднак не маю столькі змогі, 
Каб грэх не быў маёй патрэбай. 
 Люблю ілгаць ва ўсіх прамовах, 
 І цешыцца, як мне павераць, 
 Абвінавачваць іх у змовах, 
 Кахаю ўладу і кар’еру. 
Люблю я славу, бліц і грошы, 
Як хваляць дзесь мяне ў газетах, 
Люблю багацце і раскошу,  
Люблю жанчын, люблю банкеты. 
 Я зневажаю ўсіх навокал, 
 Іх папракаю ў камунізме, 
 А не цярплю чужых папрокаў, 
 У шавінізме, фанатызме. 
Не брыджуся атрымаць хабар, 
Карупцыяй я не ганьбую, 
Той будзе мой найлепшы сябар, 
Хто больш мне грошай падаруе. 
 Каб Богу прыслужыць яскрава, 
 Прагаласую раз сумленна  
 Каб грошы выдала дзяржава 
 Дзесь на касцёла абнаўленне. 
Усе загады Ватыкана 
Падтрымліваю тут заўсёды. 
Чакаю ад яго пашаны, 
За здраду роднага народа.  

ЛІВЕНЬ СЛОЎ 
 
Лівень слоў усюды чую, 
На дарозе, на кватэры 
Льецца мне ён усляпую 
Цераз вокны, цераз дзверы. 
 Льецца з-за сцяны суседа 
 З радыёлы голас шпаркі, 
 І прамовы, і бяседы, 
 Лаянкі, праклёны, сваркі. 
З телевізара, як з хмары, 
Лівень слоў плыве ракою, 
Вушы рэжа, як фанфары, 
Аж дрыжыць усё ў пакоі. 
 Чую, як гудзіць парламент 
 Ад слоў шумных і ілжывых, 
 Бачу сварак тэмперамент 
 У палітыкаў руплівых. 
Забіраюць час рэкламы 
Нудныя і з блытанінай, 
Іх пускаюць з фанаграмы, 
Паўтараюць, што хвіліну. 
 Выключаю телевізар, 
 Чую іншы за сцяною, 
 Лівень слоў мне зверху, знізу  
 Льецца з шумам да пакою. 
Ад яго няма ратунку 
Ні на вуліцы, ні дома. 
Ад такога пачастунку 
Чую хутка змору, стому. 

ЦЯГНІК МАЁЙ МАРЫ 
 
Цягніка шукаю ў марах, 
Каб знайшоў ён уваход, 
У сусвет, дзе без цяжараў 
Жыў бы шчасна ўвесь народ. 
 Дзе б цвілі навокал кветкі, 
 Агароды і сады, 
 Залаціліся палеткі, 
 Зелянеў лес малады. 
Каб жылі там людзі мірна, 
Без вайны, без барацьбы, 
Каб багацце мелі ў свірнах, 
І не ведалі журбы. 
 Каб не чулі там смуроду 
 З комінаў ля фабрык, гут, 
 Каб там мелі ўсе свабоду, 
 Каб не зналі зла, пакут. 
А каб неба іх блакітам 
Азарала цэлы дзень, 
Каб ім сонца пад зенітам 
Не прыносіла духмень. 
 Каб улады не ілгалі 
 Ім з парламенцкіх трыбун, 
 Каб ніколі не пужалі 
 Іх бандыт, жандар, пярун. 
Каб не ведалі галечы, 
І не зналі жабракоў, 
Каб там род наш чалавечы 
Без хвароб жыў, без грахоў. 

ВЕРАСЕНЬ 2007 ГОДА 
 
Халодны верасень раптоўна, 
З’явіўся за гарачым жніўнем, 
Здаецца восень з хмары чоўна 
Нас аблівае бурным ліўнем. 
 А вецер вые за дзвярыма 
 Як бездаглядная сабака, 
 А на акне перад вачыма 
 Плыве струмень, як цень вужакі. 
Дамы на Шлёнску залівае 
Вада з малых спакойных рэчак, 
Праз дзверы ўходзіць, як жывая, 
Свіней там топіць і авечак. 
 Цыклон далёка ў Гандурасе 
 Сотні людзей забіў без жалю, 
 А ўладары у гэтым часе 
 Гулялі весела на балю. 
А ў нашым сойме дэмагогі  
Крычаць на цэлую краіну, 
На выбары ўжо востраць рогі, 
Паказваюць урада віны. 
 Ды ўрад крычыць, што ён напэўна 
 Збудуе новую дзяржаву, 
 Дзе згіне мафія, нікчэмнасць, 
 Зладзеяў знішчыўшы араву. 
І многа знойдзецца наіўных, 
Што зноў павераць дэмагогам. 
А за сваю неаб’ектыўнасць 
Абвінавачваць будуць Бога. 

БАРАЦЬБА Ў СОЙМЕ 
 
Гром барацьбы 
Гудзіць у Сойме нашым. 
І гук яго 
Мы чуем на Падляшшы. 
Ужо штабы 
Падняўшы рой сцягоў 
Льюць на праціўнікаў атраву з чашы. 
 Іх крыкуны 
 Крычаць на ўсю краіну, 
 Яны плююць 
 Наўкол смярдзючай слінай. 
 Пляўкі маны 
 У кожным інтэрв’ю 
 Даюць, як добрую навіну. 
Цацанкі іх 
Аб лепшай нашай долі, 
Штодня гучаць, 
І брыднуць мімаволі. 
Аднак іх слых 
Там лашчыць, як парча 
Іх самадурства і патоля. 
 Яны аднак 
 Знаходзяць легкаверных, 
 Што вераць ім. 
 Што зменяць лёс мізэрны. 
 Пасля лайдак 
 Дакажа, што рэжым 
 Стварыў усім Бог міласэрны. 

ПАПУЛІСТЫ І ДЭМАГОГІ 
 
Папулістаў, дэмагогаў 
Бачым, чуем кожны дзень, 
Сустракаем на дарогах, 
Ходзяць побач, быццам цень. 
І таксама, як калісьці, 
Лгуць усе нам без спагады, 
Абяцаючы карысці, 
Як дайдуць яны да ўлады. 
 Абяцаюць, што ў краіне 
 Будзе лад і дабрабыт, 
 Што зладзейства ў ёй загіне, 
 Трапіць у турму бандыт. 
 Што карупцыі не будзе, 
 Назаўсёды згіне хабар, 
 Люд аб блаце ўсім забудзе, 
 Не сустрэне больш нахаба. 
Што збудуюць нам мільёны 
Памяшканняў, новых хат, 
Фабрыкі і стадыёны, 
Сотні шос і аўтастрад. 
Абяцаюць для народу, 
Многа ў хатах караваю, 
Гарантуюць нам свабоду, 
І жыццё ў чароўным раю. 
 Між сабой грызуцца самі, 
 Абзываючы сябе 
 Непрыстойнымі славамі 
 У бяспамятнай хвальбе. 
 Бачым іх мы на экранах 
 Тэлевізараў у хатах, 
 Чуем іх мы несціхана 
 І ў будзённы дзень і ў свята. 

ЗАХАПЛЕННЕ 
 
 
АПАФЕОЗ ВЯСНЫ 
 
Вясна разбудзіла людзей нечакана 
Чароўнаю музыкай птушак у небе. 
Зялёнымі сталі і луг і паляна, 
І вецер над імі спраўляе малебен. 
 А вішні пакрытыя снегам пялёсткаў 
 Купаюцца ў золаце промняў вясёлых. 
 Духмяныя пахі над кожнаю вёскай 
 З садоў акрыляюць да працы ўсе пчолы. 
Даходзяць з садоў да мяне сотні гукаў, 
Я чую ў іх вершы, чароўныя песні, 
Яны для мяне сталі важнай парукай, 
Што я не дарэмна цярпеў на прадвесні. 
 З раскошай цяпер я ўвайду ў храмы кветак, 
 Пачую іх музыку, пах, абаянне, 
 Мяне ачаруе тут кожны палетак, 
 Дзе свежых раслінак пачую дыханне. 
Мяне захапляюць усе светацені, 
Як іканапісца ў часы яго працы, 
Між колераў кветак у час іх квітненя 
Жыву я раскошна, як цар у палацы. 
 Пайду прытуліцца да белай бярозы, 
  Паслухаць размову лістоў яе з ветрам, 
 Ён часам гудзіць, як гультай нецвярозы, 
 Варушыць са свістам навокал паветра. 
Ды потым заціхне і шэпча ім казкі, 
І чую я іх у абдымках з бярозай. 
Гляджу, як працуюць унізе мурашкі, 
Змагаюцца з кожнаю іхняй пагрозай. 
 У дзіўнай экстазе вясенняга цуда 
 Я радасць і чары ў душы адчуваю, 
 Прапала ранейшая нуда-паскуда, 
 Здаецца, што раптам я трапіў да раю. 

СТРУМЕНЬ ЖЫЦЦЯ 
 
Жыццё плыве, як дзесь струмень у рэчцы 
Паблізу ўсіх суседніх ручаёў, 
У сонцы ззяе, як агонь на свечцы, 
Паміж другіх бліскаючых агнёў. 
 Яно плыве намечанай дарогай, 
 І цяжка дзесь з яе яму зысці, 
 Плыве і б’ецца па рачных парогах, 
 Дарогі лепшай не даюць знайсці. 
Паток яго змушае да блукання 
З маленькай рэчкі гоніць у каскад, 
Няма яму ў дарозе спачування, 
Калі спаткае вір ці вадаспад. 
 Жыццёвы вопыт часам дапаможа 
 Малую небяспеку прамінуць, 
 Аднак паток накладвае аброжак, 
 Яго насілу пхае часта ў муць.  
Плыве жыццё струменем па краіне, 
Паміж палёў, паміж лясоў, лугоў, 
Пакуль віхор яго струмень не кіне 
Далёка дзесь ад рэчкі берагоў. 
 Тады зямля к сабе яго прыгорне, 
 Струмень заціхне ў нетрах глыбіні, 
 Ці парай расплывецца ў небе зорным 
 Далучыцца да хмары ў цішыні. 
Або струмень зноў даплыве да мора. 
Змяшаецца з салёнаю вадой, 
Зусім загіне і забудзе гора, 
Як ён калісьці мучыўся з бядой. 

СОНЦА 
 
У бязмежнай прасторы свяціла, 
Між мільярдаў раскінутых зор, 
Ззяе сонца з чароўнаю сілай, 
Як распалены ў небе касцёр. 
 Прыцягнула ў свой гурт Зямлю нашу 
 І дало ёй адзінай жыццё, 
 Цяплом поіць усіх з круглай чашы, 
 І людзей, і жывёл, і лісцё. 
Ад яго зацвітаюць тут кветкі, 
Ад яго ў рэчках воды цякуць, 
Ад яго залацеюць палеткі, 
Ад яго ў небе хмары плывуць. 
 Ды цяпло награвае паветра 
 І яно, як жывы велікан, 
 На зямлі творыць буры і ветры, 
 А яны - не адзін ураган. 
Часта хмары прыносяць залевы, 
Бліскавіцы, пажары, грамы, 
Нішчаць людзям дарогі, пасевы, 
Заліваюць двары і дамы. 
 Сонца богам было нашым продкам. 
 На каленях прасілі яго, 
 Каб жара не прыйшла, ні паводка, 
 Каб не нішчыў сядзіб іх агонь. 
Жар ад сонца стварае пустыні, 
Без цяпла будзе снег і зіма, 
Многа сонца - жывое ўсё гіне, 
А без сонца жыцця ў нас няма. 

КАРЫЯТЫДЫ 
 
Стаяць прыгожыя жанчыны, 
Не знаюць, што такое страх, 
Як струны простыя ў іх спіны 
Трымаюць на галовах дах. 
 Не відна на іх тварах стомы, 
 З усмешкай радаснай заўжды, 
 Хоць праз вякі ўсе нерухома 
 Стаяць, не відна ў іх нуды. 
Карыйскія калісьці дзевы 
У мармур дойлід замяніў, 
Паставіў іх, як каралевы, 
У рад, стварыўшы калектыў. 
 То жрыцы храма Арцеміды, 
 Багіні месяца, звяроў, 
 Змяніліся ў карыятыды 
 У пантэоне для багоў. 
Яны ў туніках светла-русых 
Пільнуюць храма ноч і дзень,  
Не маюць злосці ні спакусы, 
Не страшыць дождж іх, ні сухмень. 
 Яны пабачылі тут бітвы, 
 Пажары, ворагаў і кроў, 
 Пачулі скаргі і малітвы, 
 І крыкі плачу, дзікі роў. 
Цяпер глядзяць на рой турыстаў, 
Старых, вясёлых, маладых, 
На музыкантаў, на артыстаў, 
Якія ходзяць блізка іх. 

ЖАМЧУЖЫНЫ 
 
Каралі жамчужын блішчэлі на шыі, 
Як зорак ланцуг дзесь на небе высока, 
У месячным бляску нябеснай стыхіі, 
Прыгожасцю вабілі кожнае вока. 
 Яны абдымалі ёй шыю навокал, 
 Як іскры шугалі з кастра яркім роем, 
 Мільгнула ў іх шыя, як лампачкі цокаль, 
 І згінула недзе пад цемры прыбоем. 
Нядаўна ляжалі яны ў футарале, 
Аб ракавінах у вадзе ўспаміналі, 
Гайданне чароўнае ў моры на хвалі, 
Дзе разам плылі касякамі кефалі. 
 У люстры яны ажывалі што вечар, 
 Як месяц, яснелі пад лямпаю яркай. 
 Жанчына, якая ішла на сустрэчу, 
 Колерамі цешылася, як малярка. 
Іх гладзіла дотыкам пальцаў ласкава,  
Ставала прад люстрам яна ў рознай позе, 
Глядзела, як свеціцца шыя яскрава, 
І выгляд змяняецца ў метамарфозе. 
 Здавалася ёй, што з жамчужын карона 
 Прыгожа ляжыць на галоўцы чароўнай, 
 І колькасцю зорак на ёй незлічонай, 
 Яна захапляе ўвесь свет безумоўна. 
І з верай такой адышла на спатканне 
У ночы бяздонне знаёмай дарогай. 
Жамчужыны бліскалі ў месяца ззянні, 
Як зоркі ў сузор’ях Стральца, Казярога. 

ПАЧУЦЦЁ ПРЫГАЖОСЦІ 
 
Калі хто бачыць луг і цешыцца, як кветкі  
У колерах чароўных ззяюць, як дыван, 
І ў сонцы залатыя любіць ён палеткі, 
То пачуццё красы - ягоны талісман. 
 Яму краса прыроды будзе абаяльнай, 
 Ён будзе захапляцца ёю кожны дзень, 
 Ён, як мастак, заўсёды будзе назіральны, 
 Ён бачыць будзе колер, дзе другія – цень. 
Ён усміхаецца да ёлкі і бярозы, 
Далонню ён пагладзіць ствол іх і кару, 
Ён будзе захапляцца снегам і марозам, 
Красу прыкмеціць ён у кожную пару. 
 Хто птушак песнямі любуецца ўсё лета, 
 Распазнае чароўныя іх галасы, 
 Той душу мае музыканта і паэта, 
 І часта ў музыцы шукае ён красы. 
Чароўную ён чуе музыку прыроды, 
І гучны ветра шум і шэпт галін лясоў, 
І як цвітуць сады ў час сонечнай пагоды, 
Гудзенне пчол і вос, і іншых галасоў. 
 Ён чуе песні іх, як оперу ў тэатры, 
 Распазнае ў іх хоры кожны іх напеў, 
 Раскошай для яго, так сёння, як і заўтра, 
 Заўсёды будзе ў небе птушак звонкі спеў. 
Напэўна ён і сам іграе і спявае, 
І новых песен многа творыць для людзей, 
І музыка яго чароўная, жывая 
Захопіць, заварожыць нас, як чарадзей. 

З’ЯВІЎСЯ ПОЗНА ЖНІВЕНЬ 
 
У нас з’явіўся позна жнівень, 
Няма ўжо збожжа на палях, 
Абмыў іржышча моцны лівень, 
І скіраваў у лес свой шлях. 
 Ужо звезлі ў дамы ўмалоты, 
 Ячмень і жыта, і авёс, 
 Ад чэрвеня лугі, балоты 
 Тут не чакае сенакос. 
На іх яшчэ расце атава, 
Яе касіць пачнуць пазней, 
А на палях пустых яскрава 
Цямнее грэчка надалей. 
 Яшчэ між пожні лубін, віку 
 Пабачыць можна дзе-нідзе, 
 І птушак розных там без ліку, 
 Чарвей шукаюць у вадзе. 
А заўтра прыхадское свята 
Прарока слаўнага Іллі, 
Святкуе кожны дом і хата  
У нашай вёсцы, як калісь. 
 Сюды ў царкву прыедуць госці, 
 Тут многа з’явіцца дзяўчат, 
 А кавалераў многа ў вёсцы, 
 Бяруць прыгожых нарасхват. 
Аднак прыгожыя не скора 
Вясковых хочуць жаніхоў, 
Iмкнуцца замуж выйсці ў горад, 
Далей ад курнікаў, хлявоў. 

ТАМУ АДКРЫВАЮ ВОЧЫ 
 
Таму сам адкрываю вочы, 
Каб бачыць радугу калёраў, 
Бліскучы месяц, зоркі ў ночы, 
Блакіт на небе, бляск азёраў. 
 Таму сам вочы адкрываю, 
 Каб бачыць сонца, неба, хмары, 
 Нюансы зелені ў дні мая, 
 І непрыемныя пажары. 
Каб бачыць летам травы, кветкі, 
Лугі, зяленыя дубровы 
Каб бачыць, як цвітуць палеткі, 
Як на лугах пасуць каровы. 
 Каб снегам цешыцца зімою, 
 Ільдом, як люстра, ў вадаёмах, 
 У рэках чыстаю вадою, 
 Чароўным бляскам у харомах. 
Каб распазнаць фіялку, ружу, 
Ад васілька, ці ад цюльпана, 
Каб абысці наўкол калужу, 
Знайсці, дзе ў лесе ёсць паляна. 
 Адрозніваю сам вачыма 
 Красу навокал ад брыдоты, 
 Без іх было б мне немагчыма 
 Прайсці да хаты праз вароты. 
Таму я ўдзячны вельмі Богу 
Што я стары, а добра бачу, 
Не патрабую дапамогі, 
Рашаю сам свае задачы. 

ХМАРЫ ПЛЫВУЦЬ 
 
Плывуць на Падляшша кудлатыя хмары, 
Ці самі спяшаюць, ці вецер іх гоніць, 
Змяняюцца часам у дзікія коні, 
І скачуць па небе па дзве, па тры пары. 
 Хутчэйшыя хмары заслоняць іх мігам, 
 Адкрыюць на небе маленькя сенцы, 
 З іх выгляне сонца, як лямпа ў акенцы, 
 Якое закрые зноў снежная крыга.  
І ў кожнай хвіліне ўсё новыя формы 
Убачым над намі ў пагоні і руху, 
І лёгкія, быццам з гусінага пуху, 
Плывуць на свабодзе не знаючы нормы. 
 І колер змяняюць яны безупынна, 
 То белых іх бачым, то шэрых, то чорных, 
 І часам настрашаць нас гукам маторным 
 Ад маланкі грознай з-пад іх верхавіны. 
Як схопяць яны нас саміх на пустэчы, 
То могуць абліць нас дажджом, нават ліўнем... 
Гляджу вось на хмары і цешуся жніўнем. 
Прыемным і цёплым для кожнай сустрэчы. 
 Таму я жадаю, каб гэтыя хмары, 
 Паклон заняслі ад мяне на Падляшша, 
 Хай поўна кароў у іх будзе на пашы, 
 Хай споўняцца людзям іх светлыя мары. 
Хай людзі шчасліва жывуць там у вёсках, 
Хай помняць і вучаць дзяцей роднай мовы, 
Хай родныя песні гучаць між дубровы, 
Хай будуць усе пад апекаю боскай. 

КАВАЛЬ ЛЁСУ 
 
Лёсу свайго кавалём 
Кожны стараецца быць, 
Кузняй яго – працы дом, 
Дзе ён куе, каб пражыць. 
 Ён на кавадле сваім 
 Молатам цяжкім куе 
 Лёс свой таемны зусім, 
 Як залатое калье. 
Тое што мае ў душы 
Кіне спачатку ў агонь, 
Каб разагрэць і скрышыць, 
Потым каваць сваю бронь. 
 Бронь супраць ворага стрэл, 
 З крэпасцяў моцных здаля, 
 Так, каб варожы прыцэл 
 Скрыўдзіць не мог каваля. 
Як адаб’е ён заўжды 
Ворагaў сотні атак, 
Лёс яго будзе тады 
Цвёрды, як горны наждак. 
 Будуць лічыцца ўсе з ім, 
 Будзе ў жыцці мець спакой, 
 Цешыцца лёсам сваім  
 Будзе да смерці сваёй. 
Будзе слабую мець бронь, 
Можа дзесь трапіць наўскос 
Вораг стралой ціха ў скронь, 
Смерцю закончыцца лёс. 

ПАД БАЛДАХІНАМ БЯРОЗ 
 
Пад балдахінам радужных бяроз. 
У бляску промняў з кісяі зялёнай, 
На мяккім моху, быццам пад каронай 
З брыльянтавых і залацістых слёз, 
Паблізу кветак жоўтых і чырвоных, 
Ляжу як цар ці слаўны віртуоз. 
 Тут суцяшэнне, радасць і спакой 
 Усю душу маю апанавалі, 
 Ні да каго я тут не маю жалю, 
 Пук жоўтых кветак я дзяржу рукой, 
 Яны ў руцэ мне ззяюць як каралі 
 Паміж бяроз бялеючых наўкол. 
І раптам вецер дзьмухнуў між лісткоў, 
І абудзіліся яны з дрымоты, 
І ветра просяць ласкі і пяшчоты. 
Я чую шум іх мілых цёплых слоў, 
Што з ветрам песціцца ў іх ёсць ахвота, 
Каб ён пагладзіў іх з усіх бакоў. 
 І кветкі ажывіліся ў руках, 
 Яны ясней заззялі ад бурштына, 
 І зверху загучала каваціна, 
 А потым зашумела, як рака, 
 Вада. Бо ў гэту самую хвіліну 
 Пачула дожджык ўся мая шчака. 
Ды акрапіў ён нас тут, як святар 
З крапіла пры царкве святой вадою, 
І сонца між лістоты нада мною 
Заззяла, як завешаны ліхтар, 
І асушыла змочаны расою 
Вільготны на кароткі час мой твар. 

ЛЮДСКІЯ КАПРЫЗЫ 
 
 
НАРАДА КАЛЕК 
 
Група калек разважае аб шчасці 
Света, людзей і ўсёй нашай зямлі, 
Помняць сваю ўсю бяду і няшчасце, 
І як калецтва сваё пражылі. 
 Радзяць бязрукія іншым калекам: 
 Як без далоняў і рук ім пражыць, 
 Толькі жадаюць яны, каб апека, 
 Ім памагала насіць багажы. 
Радзяць бязногія іншым таксама: 
Як жыць без ступняў па свеце далей, 
Толькі, каб мыліц было многа ў крамах, 
З доўгімі ляскамі аж да грудзей. 
 Радзяць гарбатыя цешыцца светам, 
 Хоць іх гарбы прыгінаюць уніз, 
 Хочуць каб толькі ўсе іх эпалеты 
 Ззялі брыльянтамі, быццам агні. 
Радзяць сляпыя заўжды быць вясёлым, 
Не турбавацца, што хлеба няма, 
Музыку з песнямі слухаць наўкола, 
Не пераймацца, што прыйдзе зіма. 
 Толькі не радзяць нямыя нічога, 
 Самі не чуюць чужых побач рад. 
 Бачаць з іх губ, што ў іх рад вельмі многа, 
 Сыплюцца быццам вясной з неба град. 
Хочуць даведацца, як ім парадзяць, 
З мімікі ўсіх зразумець сэнс іх слоў… 
Расчараваліся ўсе па нарадзе, 
Выйшлі без поспехаў ноччу дамоў. 

МІТУСНЯ 
 
Нашае жыццё ёсць вечнай мітуснёй, 
Нават, як мы спім, то ў сне мы вечна ў руху, 
Нават у калысцы брыкае нагой 
Кожнае дзіцё ў пасцелі мяккай з пуху. 
 Як хадзіць пачне, то бегае наўкол, 
 І хапае ўсё, што можа ўзяць у рукі, 
 Толькі падрасце, ідзе юнак да школ, 
 Хоча там пазнаць ён тайны ўсе навукі. 
Каб мець хлеб шахцёр працуе цэлы дзень, 
Пад зямлёй у шахтах, ці ў каменяломні, 
Цешыцца, як бачыць сонечны прамень, 
Як зялёны луг ён пад зямлёй прыпомніць. 
 Мітусіцца ў полі кожны селянін, 
 Як арэ там глебу і ўраджай збірае, 
 Цешыцца, як знойдзе некалькі хвілін 
 Адпачыць у садзе, як Адам у раю. 
Мітусіцца ў сейме не адзін пасол, 
Выступаючы там не з адной прамовай, 
І злуецца вельмі, чуючы наўкол, 
Рэплікі і смехі, вострых кпінаў словы. 
 Мітусіцца злодзей, дзе бы ён не быў, 
 Як крадзе ў кагосьці грошы ці маёмасць, 
 Мітусіцца нават грозны рэцыдыў, 
 Хоць ён абакраў не раз людзей свядома. 
Атрыбутам нашых чалавечых сэрц 
Безупынны рух  у частых хваляваннях. 
Мітусню спыняе ў чалавека смерць, 
Супакоіць хутка ўсе яго жаданні. 

РУХ ДА КРЫНІЦЫ ШЧАСЦЯ 
 
Ад юнацтва шукаем крыніц свайго шчасця, 
Па выбоістых цяжкіх дарогах жыцця, 
І адны яго бачаць у лішку багацця, 
Ды імкнуцца ўвесь час да яго здабыцця. 
 Па дарозе мінаюць усе перашкоды, 
 І не брыдзяцца гвалту, маны, грабяжу, 
 Кожны хабар бяруць, як прызы, ўзнагароды, 
 Не саромяцца подкупу і шантажу. 
Для другіх зноў крыніцаю шчасця ёсць слава, 
Да яе прабіваюцца праз гушчары, 
Яны любяць, як людзі ім часта б’юць брава, 
Як ацэняць іх добра сябры ці журы. 
 І ад зайздрасці вечна не маюць спакою, 
 Ненавідзяць сапернікаў лепшых ад іх, 
 І ніколі не дружаць яны між сабою, 
 Іх паклёпы і сваркі ўсе рэжуць наш слых. 
Важакі зноў для славы наладжваюць войны, 
Высылаюць на смерць батальёны салдат, 
Гарады разбураюць з гармат дальнабойных, 
Не шкадуюць салдатам ні бомб, ні гранат. 
 У палітыцы іншыя славы шукаюць, 
 І знаходзяць яе ў барацьбе, ў мітусні, 
 Як дарвуцца да ўлады, то ўсіх прымушаюць 
 Аб іх гімны спяваць, верыць іхняй хлусні. 
Аднак большасць людзей у крыніцы кахання, 
Пры сямейным жыцці маюць шчасце свае. 
Да багацця і славы не чуюць жадання, 
І спакусы да ўлады ім лёс не дае. 

ВЕРШЫ ПОСТМАДЭРНІСТА 
 
Посмадэрнізм – свабода думкі, 
Пішы, што хочаш і як хочаш, 
Парадак слоў, як дробязь з сумкі, 
Кладзі ў радкі ці ўдзень, ці ўночы, 
 Тое што ўзнікне знойдзеш потым. 
 Адзін радок кароткі будзе, 
 Другі шырокі, як вароты, 
 Хай сэнсу ў іх шукаюць людзі. 
Ён рыфмай, рытмам пагарджае, 
Таксама ямбам і харэям, 
На знак прыпынку не зважае, 
Піша без зместу і ідэі. 
 Яго твор - самыя загадкі, 
 Не ведаеш, што аўтар думаў. 
 Для пераклачыка – ён гладкі, 
 Яго расцягвае, як гуму. 
Вялікіх літар ён баіцца, 
З малых радкі ўсе пачынае, 
А ў кожным слове – таямніца, 
Якая? –Хай чытач шукае. 
 І многія ў хаосе твора 
 Знаходзяць нейкія задумы, 
 Якія аўтар сам учора, 
 Яшчэ аб іх зусім не думаў. 
Не любяць чытачы тых твораў, 
А снобы чуюць асалоду. 
Мастацкі стыль іх згіне скора, 
Як у жанчын старая мода. 

СПЕЛЕОЛАГІ 
 
На глыбокае дно невядомай пячоры 
Спелеолагі часта зыходзяць уніз, 
Па канатах спускаюцца ў цёмныя норы, 
Бо блукаць па прытонах, то іхні дэвіз. 
 Іх чакае ў тых норах не раз небяспека 
 Ад атрутнага газу ці ўкусу гадзюк, 
 Не адзін з іх там гіне, выходзіць калекам. 
 Не настрашыць аднак іх ніякі кадук. 
Бо яны любяць быць, дзе няма дня і ночы, 
Дзе не бачаць ні зорак ні сонца ўгары, 
Бо да лямпы святла ўжо прывыклі іх вочы, 
Не цікавяць іх раніцы ні вечары. 
 Як там знойдуць яны з вузкіх нор лабірынты,  
 Па іх поўзаюць, цешацца, як пацукі, 
 І шукаюць ці дзесь не ляжаць гіяцынты, 
 У вадзе ў калідоры плывучай ракі. 
Заглядаюць да студняў, да ніш і камораў, 
І знаходзяць там часам раі кажаноў, 
І там з імі сяброўства навязваюць скора, 
Вывучаюць жыццё іх і ўсё заадно. 
 Вывучаюць яны мінералы на сценах, 
 Сталактыты на столях, і дно пад ракой, 
 І якія яны пражылі перамены 
 У сваіх дзеях доўгіх праз сотні вякоў. 
І шукаюць на сценах у гротах малюнкаў, 
Першабытных даўно ўжо забытых людзей, 
Што шукалі калісьці ў пячорах ратунку 
Ад звяроў, ад марозу і грозных падзей. 

СТАРАЖЫТНЫЯ БАГІ 
 
 
ПЕРШЫЯ ЯЗЫЧНІЦКІЯ БАГІ  
ЕГІПТА І ГРЭЦЫІ. 
 
Не аднаго язычніцкага бога, 
Мы ў спадчыне атрымалі ад продкаў,  
Багоў тварылі людзі вельмі многа. 
Была ў людзей фантазія-знаходка. 
 Егіпет старажытны нам аставіў 
 Багоў без ліку ў статуях, рысунках, 
 Якіх яго народ усюды славіў, 
 Маліўся і прасіў у іх ратунку. 
Былі багі між імі і багіні: 
Ізіда і Азірыс і Нефтыда, 
Ім храмы будавалі на пустыні, 
Іх фараонам малявалі ў пірамідах.  
 Ды больш багоў, багінь стварылі грэкі, 
 Уран з Хаосу выйшаў разам з Геяй, 
 Пры іх зямля паўстала, горы, рэкі, 
 І ў небе сонца з зорак асамблеяй. 
Гея радзіла бога Акіяна, 
Цыклопаў аднавокіх і страшэнных, 
І разам з імі дзіўны род тытанаў, 
Сторукіх монстраў, дзікіх, безыменных. 
 Уран, іх бацька, чуў да іх агіду, 
 І ў бездань многіх скінуў, да Тартара, 
 Пачула Гея да яго абіду, 
 І хутка ён панёс за гэта кару. 
Яго сын Кронас па намове маткі, 
Бацьку схаваў навек у небе сінім. 
З крыві Урана з гэтай дзікай схваткі 
Радзіліся тры мсцівыя Эрыніі. 
 А Кронас зноў глытаў дзяцей у Рэі, 
 Пяць праглынуў, ды шосты Зеўс, бог грома 
 На Крэце дзесь з казою Алматэяй 
 Схаваны ў гроце рос, як у хароме 

Калі падрос Зеўс, то падняў паўстанне 
З багамі супраць бацькі і тытанаў, 
Закончыў Кронаса над светам панаванне, 
Валадаром багоў стаў палымяным. 
 Пасля гіганты на яго напалі, 
 Якіх для помсты нарадзіла Гея, 
 Яму ў вайне сатыры памагалі, 
 Геракл забіў гіганта Алкянея. 
Гея пасля радзіла зноў Тыфона, 
Які быў вогнедышнаю пачварай. 
Зеўс толькі серп узяў для абароны, 
Яго параніў ім сярод пажараў. 
 Закрыў яго Сіцыліяй глыбока, 
 І ён дрыжыць цяпер вулканам Этна, 
 Агонь кідае ў неба ён высока, 
 Бо Гея стала ціхай і бяздзетнай 
 

1962 г. Аўтар у сваёй кватэры ў Варшаве  

БАГІ ПРОДКАЎ БЕЛАРУСАЎ 
 
Багоў не мала мелі нашы продкі, 
Іх, як суседзяў, страшыла прырода, 
Пужалі буры, лівень і паводкі, 
І ўсякая жыццёвая нягода. 
 Яны лічылі важным богам, Сонца, 
 Яно давала ім святло і грэла, 
 Аднак, як летам жарыла бясконца, 
 Дажджу прасілі песняю з капэлай. 
У іх і Месяц богам быў сардэчным, 
Угору ноччу пазіралі зорка. 
Яны тады ўсе верылі бяспрэчна, 
Што кожны з іх на небе мае зорку. 
 Што зоркі родзяцца ў той час. як дзеці, 
 Людзей ёсць столькі, колькі ў небе зорак, 
 Шчасліваму - чароўна зорка свеціць, 
 Як памірае – звальваецца ў мора. 
Зямля была багатаю багіняй, 
Яна давала людзям ураджаі, 
У рэках – рыбу, а ў лясах - звярыну, 
Каўшы грыбоў і ягад многа ў гаю. 
 Галоўным богам быў Бялун у продкаў, 
 Ён быў стары і з белай барадою, 
 Хадзіў па лесе ціхаю паходкай, 
 У белай вопратцы блішчэў расою. 
Ён добрым богам быў для чалавека 
У жніва памагаў заўжды ён жнеям, 
І чулі людзі ўсе яго апеку, 
Як нехта траціў у жыцці надзею. 
 Бялун меў трох сыноў з сваёю жонкай, 
 Адзін Пярун – бог маланак і грому, 
 Лук – радугу трымаў, як поўпярсцёнка, 
 Страляў з яго ён маланкай з харомаў. 
Другі сын Зюзя – бог зімы і сцюжы, 
Ён сівы быў і з доўгай барадою, 
Хадзіў па снезе босы і нядужы, 
Расхрыстаны і з доўбняй-булавою. 

 А трэцяга назвалі Чарнабогам, 
 Ён страшны быў і дзікі і касматы 
 І богам быў пракляцця, ўсяго злога. 
 І Перуна быў ворагам заўзятым. 
Ён жонку меў, была багіняй смерці, 
І называлася тады Марана, 
Бо хто сустрэў яе, то меў памерці, 
І гінуў часта ў муках, ў цяжкіх ранах. 
 А жонку Перуна назвалі Жывай, 
 Была яна для ўсіх багіняй лета, 
 Жанчынаю прыгожай і руплівай, 
 З каронай спелых каласоў, кабетай.  
У гонар Жывы продкі святкавалі, 
Збіраліся сярод бяроз у лесе, 
У летні дзень там елі, танцавалі, 
І песні іх нясліся ў паднябессе. 
 Дажбог быў богам радасці, багацця, 
 Прыгожую меў жонку, Ладу-Лёлю, 
 Была багіняю вясны і шчасця, 
 Ад сну будзіла па зіме ўсё поле. 
Трава расла, там дзе яна ступіла, 
А на лугах цвілі навокал кветкі, 
І мела сына роднага, Ярыла, 
Ён ажыўляў пасевамі палеткі. 
 Ён ездзіў на кані высокім, белым, 
 У белай вопратцы з вянком з стакротак, 
 Ён моцны быў, чароўны, смелы, 
 І абажаў яго наш кожны продак. 
Вясну меў жонкай бог палёў Ярыла, 
Удзячнасці і цеплыні багіню, 
Яна сялянам ураджай дарыла, 
Вянкі дзяўчынам з браткаў і вяргіній. 
 А ў пастухоў пашану меў бог Волас, 
 Любіў ён спевакоў і музыкантаў, 
 І сам спяваў, бо меў цудоўны голас, 
 Часамі басам, найчасцей дыскантам. 

Дажбог быў сынам слаўнага Сварога, 
Сварог быў богам шлюбу і кавальства, 
Стаялі статуі яго ў парогах. 
Дамоў, палацаў знатнага баярства. 
 Сварога сынам быў і бог Сварожыц, 
 Які быў богам і агню, і сонца, 
 Ягоны позірк яркі і прыгожы, 
 Ззяў золатам бліскучага чырвонца. 
Успамінаюць недзе і Стрыбога 
Які быў богам ветраў, ураганаў, 
І Жыжаля, падземных нетраў бога, 
Які для Перуна не меў пашаны. 
 Ён на яго каваў у кузні зброю, 
 І засуху рабіў, агнём падземным, 
 Пярун жа летам вогненай стралою 
 Страляў да Жыжаля амаль штодзённа. 
Апроч багоў ўсе нашы продкі мелі 
Пляяды божышчаў, бажкоў, багіняў, 
Дамавікоў, што ў хаце дзесь сядзелі, 
І Дамавіхаў - хатніх гаспадыняў. 
 І Хлеўнікаў, Гуменнікаў, русалак 
 Лесавікоў, Вадзянікоў, Жыценяў, 
 І вера гэта праз вякі трывала, 
 У сотні нашых продкаў пакаленняў. 

ВЕРШЫ Ў АЛЬБОМЫ 
 
 
РАДАСЦЬ 
 

Людміле Р. 

 
Люблю з табой спаткацца ранкам, 
Калі ўжо золак у акне, 
Калі праменні на світанку 
Глытаюць цені на сцяне. 
 Калі пабачу твар твой цудны 
 У светлых доўгіх валасах, 
 Твае спакуслівыя грудзі 
 І водсвет радасці ў вачах. 
Калі тады ты ўміг раскошна 
Мяне прытуліш да грудзей, 
То я ў тваіх абдымках моцных 
Стану ад шчасця маладзець.  
 З табой забуду я ўсе смуткі, 
 Шмат непрыемнасцяў жыцця, 
 І крыўды ўсе, і ўсе іх скуткі, 
 І злога ворагаў выцця. 
З табой забуду ўсе залікі, 
У інстытуце, у мяне, 
І ўсе грашовыя пралікі, 
Адкрытыя ў маёй казне. 
 З табою чую толькі радасць, 
 Задавальненне з усяго, 
 Тваю гарачую адданасць, 
 Кахання страсці, як агонь 
Мы будзем цешыцца сабою,  
Мацней туліцца да сябе, 
Аж загляне дзень у пакоі, 
І пазаве нас на абед. 
 
Май 1950 г. Ленінград. 

CНЕЖНІК 
 

Тэрэзе М. 

 
Калісь пры ўваходзе на Снежнік 
Па горнай сцяжыне між скал, 
Жывы і маленькі драпежнік 
Пад ногі твае завітаў. 
 Ты крыкнула гучна са страху, 
 І вочы заплюшчыўшы ўміг 
 Хутчэй прытулілася з жаху 
 Сваімі грудзьмі да маіх. 
Аж кроў закіпела мне ў жылах, 
Пачуўшы ў тваім целе жар. 
Прыціснуў цябе я ўсёй сілай, 
І стаў цалаваць вусны, твар. 
 Калі не пачуў супраціву, 
 А толькі губ чуткі дазвол, 
 Я ўбачыў, як твар твой шчаслівы 
 Заззяў , як жывы арэол. 
Пасля мы ў абдымках з табою, 
Да веж узышлі на гару, 
Пад вежамі і пад скалою 
Знайшлі мы са школ дзетвару. 
. Пасля між знаёмых студэнтаў, 
 Мы разам хадзілі заўжды, 
 Хоць чулі мы іх кампліменты, 
 Як нам дакучалі з нуды. 
Цяпер толькі доўгія пісьмы 
Ідуць ад цябе і мяне, 
І рой успамінаў, як рыфмы, 
Клубіцца, з днём кожным мацней. 
 
Жнівень 1950 г. Мендзыгужэ.   

БЛАКІТ ТВАІХ ВАЧЭЙ 
 

Гені Ф. 

 
Блакіт вачэй тваіх дзявочых 
Мне галаву ўсю закруціў. 
На пекным твары губы, вочы 
Мяне пазбавілі ўсіх сіл. 
 Я анямелы, нерухомы 
 Аддаў табе нямы паклон, 
 Калі ў тэатры мой знаёмы 
 Мяне прывёў на твой балкон. 
Ды ты ўзяла мяне за руку, 
І пасадзіла пры сабе. 
Тады я страціў скромнасць, муку, 
І стаўся жвавым пры табе. 
 Пры эпізодах сцэн любоўных 
 Сціскала руку ты маю, 
 Я разумеў твой жэст умоўны, 
 І ўсю какетлівасць тваю. 
Калі ж успыхнуў, як з фантана, 
Апладысментаў бурны шквал 
Я прытуліўшы нечакана, 
У твар цябе пацалаваў. 
 Ты адказала мне: ,,спасіба”, 
 Пад руку ласкава ўзяла, 
 І ў інтэрнат, маю сялібу 
 Мяне машынай адвязла. 
На развітанне ты мне здымкі 
Дала, цалуючы мяне. 
Твае апошнія абдымкі 
Цяпер я помню, як у сне. 
 І з той пары блакіты зрэнак 
 Тваіх спакою не даюць, 
 Я чую іх, так як пры сцэнах 
 Таго тэатру на рэвю. 
 
Красавік 1951 г. Ленінград.

СУСТРЭЧА 
 

Інесе Х. 

 
Я сустрэўся з табой нечакана, 
Як вадою цябе абліла 
Пецяргофская пастка з фантана, 
Дзесь на лаўцы паблізу стала. 
 Ты стаяла адна ў парку цэлым, 
 Як дзесь восенню ў дождж лесавік. 
 Падышоў я і жэстам нясмелым 
 Налажыў на цябе дажджавік. 
Твар твой мілы заззяў ад уцехі 
І прыкрыўшы ўсё плацце сваё 
Ты, падзякaваўшы, з цёплым смехам  
Мне сказала: ,,Теперь мы вдвоём”. 
 І пад руку гулялі мы ў парку, 
 І адвёз я цябе ў твой пакой. 
 З той пары пацалункі, як чаркі, 
 Пілі мы у абдымках з табой. 
І час вольны праводзім мы разам 
На прагулках па парках глухіх, 
Па праспектах, ці ў залах пасажа, 
Ці ва ўтульных пакоях тваіх. 
 Ды маркоцішся ты зноў дарэмна, 
 Што канікулы блізка мае, 
 Што расстанемся мы і напэўна 
 Я забуду пяшчоты твае. 
Не тужы, мы сустрэнемся хутка, 
Я ўжо ў верасні буду з табой. 
Прывязу я табе незабудку, 
Каб мацнейшая стала любоў. 
 
Чэрвень 1951 г. Ленінград. 

CАНЕТЫ Ў АЛЬБОМЫ 
 
 
BАЗЬМІ ЛЮБОЎ МАЮ 

 

Анне С. 

 
Вазьмі любоў маю, як я бяру тваю, 
І будзем цешыцца і дзень, і ноч з табою, 
Як быццам былі б мы ў тэатры на рэвю, 
Ды захапляліся, як музыкай, сабою. 
 
І кожны дзень нам асалоду прынясуць 
І пацалункі, і абдымкі, і пяшчоты, 
І абажаючы заўжды тваю красу, 
Не страшны будуць мне жыццёвыя турботы, 
 
Так не цурайся ты цяпер маёй любві, 
І хай яна з табою будзе візаві, 
Ды ўраз заменіцца ў глыбокае каханне. 
 
Быць можа ўлады зменяць нам тады закон 
Дазволяць увайсці з табою ў пантэон, 
Каб споўнілася наша доўгае жаданне. 
 
Лістапад 1953 г. Ленінград. 

ШКАДА  

 
Людміле П. 

 
Шкада, што нас чакае развітанне, 
Бо я ад’еду да сябе дамоў. 
Астануцца ўспаміны ад кахання, 
Якое пачалося ў нас зімой. 
 
Я не магу цябе забраць з сабою, 
Бо не дапусціць жорсткі ваш закон. 
Мы можам плакаць, слёзы ліць ракою, 
Для нас заўжды нячулым будзе ён. 
 
Запомнім толькі мілыя хвіліны,  
З часоў кахання цёплыя ўспаміны,  
І будзем імі цешыцца гадамі. 
 
А можа будзе лёс для нас ласкавы, 
І абмінеш ты грозныя заставы, 
Прыедзеш да мяне маймі слядамі. 
 
Снежань 1953 г. Ленінград. 

РАШЭННЕ 
 

Яніне Л. 

 
Мы зноў сустрэліся з сабой пасля разлукі, 
І ўжо на санках мы катаемся цяпер. 
І цешаць нас пад палазамі снегу гукі, 
Калі конь з месца  сам пускаецца ў кар’ер. 
 
Тады ты тулішся раскошна у абдымках, 
І пацалункі ўсе прымаеш ад мяне. 
А пaсля вечар мы праводзім пры камінку, 
У хаце цёмнай у куточку пры сцяне. 
 
Тады прыходзяць ціха роздумы аб шчасці, 
І аб каханні, і аб нашай моцнай страсці, 
Што ў гэтым годзе можа нас дваіх чакаць. 
 
Хачу я знаць, ці ты ўся ў радасным настроі 
Цяпер гатовая далей дружыць са мною, 
Мне пісьмы аб жыцці сваім пісаць. 
 
Люты 1954 г. Страшын ля ракі Радуні. 

ПАСЛЯ НОЧЫ Ў ЦЯГНІКУ  
 

Люсі П. 

 
Лёс нечакана даў мне ўзнагароду, 
Калі я ноччу спаў у цягніку, 
Пачуў я на плячы, як асалоду, 
Тваю гарачую ад сну шчаку. 
 
Ачнуўся я,  пачуўшы твар твой мілы, 
Пацалаваў твае я губы ў сне, 
Адразу вочы ты свае адкрыла, 
Прыціснулася моцна да мяне. 
 
Калі ў цябе прайшоў марудны сон, 
Дала ты адрас мне і тэлефон, 
Каб я цябе наведаць сёння мог. 
 
І вось цяпер мы ўжо ў тваім пакоі  
Праводзім час у радасным настроі, 
А сцены слухаюць наш дыялог. 
 
Ліпень 1954 г. Bроцлаў. 

РАГНЕДА Ў ПРАДСЛАВІНЕ 
 
 
ІІ. ПЕРАД ХРЫШЧЭННЕМ  
КІЕЎСКАЙ РУСІ 
 
Чакаў Уладзімір, чакалі баяры 
На дзесяць паслоў, якіх выслалі летам, 
Спачатку да камскіх суседніх балгараў, 
Што славяць прарока свайго Магамета. 
 Малітвы там сумныя, бедныя храмы, 
 У скромных мячэцях маркотныя твары, 
 Былі для паслоў не найлепшай рэкламай, 
 Каб іх захапіла, як пчол смак нектару. 
Яны там пачуліся вельмі нягожа,  
За Одэр паехалі вельмі рупліва, 
Шукаць дзе малітвы б гучалі прыгожа, 
І Бога хвалілі ўсе людзі чулліва. 
 На захадзе сумныя чулі малітвы, 
 Не бачылі велічы ў іх, прыгажосці, 
 І гукі іх рэзалі слых, быццам брытвы, 
 І людзі маліліся, быццам бы ў злосці. 
Аставілі іх, паплылі ў Візантыю, 
У Канстантынопаль прыехалі разам, 
Зайшлі ўсе ў Сабор Патрыяршы Сафію, 
І анямелі з натхнення адразу. 
 Ім сам патрыярх там вяршыў літургію, 
 Адзеты ў бліскучыя золатам рызы, 
 І з крыжам з брыльянтам вісячым на шыі, 
 Ад золата ззяўшым аж зверху данізу. 
Навокал яго святары зіхацелі, 
З кадзілаў расходзіўся пах фіміяма, 
Ад песняў хароў сцены ўсюды дрыжэлі, 
Дрыжэла ўся жывапіс цуднага храма. 
 Там іх захапілі алтар і іконы, 
 І панікадзілы, і царскія дзверы, 
 Малітвы людзей, іх ад сэрца паклоны. 
 Здзівіла іх вельмі таемнасць іх веры. 

Здавалася ім, што стаіць Бог між імі, 
Што з імі з’яднаўся Ён моцна ў тым храме, 
Што будзе пасля Ён заўжды між жывымі, 
І будзе вітаць іх у небе пры браме. 
 Калі вандравалі паслы па Еўропе, 
 Раслі ўсе ў Прадславіне дзеці Рагнеды, 
 Любіў Ізяслаў часта ездзіць галопам 
 На белым кані па лузе да абеда, 
Хацеў ён, як бацька, ваярам быць смелым, 
Валодаць мячом, і сякерай, і лукам, 
Накладваў з адзеннем кальчугу на цела 
Сядаў на каня і хапаў меч у рукі. 
 На лузе стаялі з саломы фігуры, 
 І ён на кані, як варожым ваярам, 
 Мячом сваім зрэзваў з галоў іх фрызуры, 
 Або іх нішчыў адзіным ударам. 
Яму памагала ваярская служба, 
Якая вучыла яго фехтавання. 
З сястрою Прадславай была ў яго дружба, 
Глядзела яна на яго ўсе змаганні. 
 З сабой забірала яна Праміславу, 
 Трымала яе на руках і супольна 
 ,,Брава!” - крычалі ўвесь час Ізяславу, 
 Калі ў фехтаванні выказваў ён здольнасць. 
Усеслаў з Мсціславам прыходзілі часам 
Здалёк паглядзець, як іх брат у кальчузе, 
З мячом на кані па паказаных трасах, 
Галопам ганяў з крыкам дзікім па лузе. 
 Прывозілі часам сюды Яраслава, 
 Каб ён паглядзеў у калясцы на брата, 
 Ды ён не любіў шуму, крыкаў аравы, 
 Прасіў, каб яго адвязлі зноў у хату. 
Ён летапіс там прачытаў сам ахвоча, 
Які раз яму прывязлі ад балгараў. 
Аб запаветах святых і прарочых 
Любіў ён чытаць і аб іх часта марыў. 

 Ён сам маляваў і ўжо многа малюнкаў 
 Зрабіў на палотнах, трымаў іх на сценах, 
 Ён часта прасіў, каб прыйшла апякунка, 
 І іх аглядаў у яе на каленях. 
Сам князь Уладзімір быў рэдкім тут госцем, 
Ён часам на дзень паяўляўся са світай, 
І з дзецьмі прыпомніўшы час маладосці, 
У Кіеў вяртаўся на конскіх капытах. 
 Ды вось і паслы прыплылі з Візантыі, 
 Прыгожа адзетыя, з кучай гасцінцаў, 
 На шыях віселі крыжы залатыя, 
 Пярсцёнкі ў іх нават былі на мезенцах. 
Хвалілі князю візантыйскую веру, 
Чароўны сабор, прыгажосць набажэнства, 
Прастол і іконы, і царскія дзверы, 
Царкоўныя кнігі, і ўсё іх пісьменства. 
 Сказалі яны: ,,Хто салодкае ўкусіць, 
 Да горкага будзе чуць толькі агіду, 
 Да веры ўжо іншай ніхто нас не змусіць, 
 Бо можа яна прынясці людзям крыўду”. 
Сабраў князь старэйшых баяраў з намерам 
Пазнаць погляд іх аб паслах дасканала. 
Яны адказалі, што грэцкую веру 
Ягоная бабка абогатварала. 
 Была яна мудрай і слаўнай княгіняй, 
 І грэцкія толькі любіла абрады, 
 Таму, хай іх вера тут будзе адзінай, 
 І трэба згадзіцца з пасольскаю радай. 
Князь мог бы хрышчэнне прыняць у сталіцы, 
Былі святары, хрысціянскія храмы, 
Ды ён захацеў велікасна хрысціцца, 
У бляску замежнай чароўнай рэкламы. 
 Каб мітрапаліт аж з самой Візантыі 
 Яго ахрысціў дзесь з вялікай пашанай, 
 І каб імператар яе сам Васілій 
 Яму аддаў замуж сястру сваю Анну. 

Каб грэкаў прымусіць да гэтай ахвяры, 
Херсон захапіў, грэцкі горад на Крыме, 
Ён страшыць іх стаў яшчэ горшаю карай, 
Што ўсю Візантыю агнём пусціць з дымам. 
 Спалохаўся сам імператар пагрозы, 
 І хутка паслаў у Херсон ён царэўну. 
 З вачэй па дарозе цяклі ў яе слёзы, 
 Што жонкай язычніка стане напэўна. 
Сам мітрапаліт у саборы ў Херсоне, 
Хрысціў Уладзіміра, шлюб даў з царэўнай, 
Пасля пры царкоўным вялікасным звоне, 
Хрысцілі баяраў, ды князя слуг верных. 
 Тады ўсе вярнуліся разам у Кіеў, 
 Князь выдаліў жонкі з палацу ў сталіцы, 
 Бо з Аннаю, з жонкай сваёй з Візантыі 
 Цяпер назаўжды ў ім хацеў пасяліцца. 
І князь загадаў, каб дружыны ў дзяржаве 
Куміраў язычніцкіх нішчылі, білі, 
Каб іх пасяклі ці ўтапілі ў канаве, 
Ці іх на кастрах, быццам дровы палілі. 
 Пасля святары, іх прывёз ён з Херсона, 
 Усіх кіяўлян у Дняпры ахрысцілі. 
 Пабачылі людзі святыя іконы, 
 Язычніцкіх хутка куміраў забылі. 
Асобна хрысцілі Ўладзіміра жонак 
З усімі дзяцьмі іх, з іх цэлай прыслугай, 
На лузе пры рэчцы дзе ўжо цвіў рамонак, 
Куды прывязлі ўсіх з вялікай натугай. 
 Хрысцілі Рагнеду там з цэлай сям'ёю, 
 І нават балгарку з Барысам і Глебам, 
 Аставілі толькі Алову ў спакою, 
 Хрысціць хрысціянак другі раз не трэба. 
На ўзгорку прастол там стаяў блізка рэчкі, 
Хрысціў іх там грэцкі епіскап з Херсона, 
Далі ім у рукі чырвоныя свечкі, 
І іх аддаваць навучылі паклоны. 

Іх там навучалі, што Бог ёсць на небе, 
І ўсё Ён там знае, што творыцца ў свеце, 
Што ідалам кланяцца больш ім не трэба, 
І што іх чакае ў жыцці доўгалецце. 
 
 

 

Аўтар з сынам і дачкой у Рабцы ў 1960 г. 

РАЗВІТАННЕ ЎЛАДЗІМІРА З ЖОНКАМІ 
 
Прыняўшы хрышчэнне Ўладзімір адразу 
Наложніц казаў разагнаць з двух гарэмаў, 
Бо для хрысціянкі гарэм быў абразай, 
Незразумелай і пошлай праблемай. 
 Хацеў ён, каб грэцкая жонка не чула, 
 Што меў ён гарэмы і сотні наложніц, 
 Што быў ён калісьці юрлівым хамулай, 
 І жыў без сумлення, як дзікі бязбожнік. 
Ён жонак усіх загадаў выдаць замуж, 
За выбраных ім паважаных баяраў, 
Якія згадзіліся быць іх мужамі, 
Сыноў іх выхоўваць на добрых ваяраў. 
 І жонкі яго ўсе далі яму згоду 
 Каб шлюб у царкве ўзяць з прызначаным мужам. 
 Рагнеду хацеў павянчаць з ваяводай, 
 Прыслаў да яе ён яго з пекнай ружай. 
Пачуўшы яна там яго прапанову, 
Уся задрыжэла ад жалю і злосці. 
Пачуў у яе ён адразу адмову: 
Не хоча, каб нават ён быў яе госцем. 
 Да князя вярнуўся з журбой ваявода, 
 І князь закіпеў, стаў бялейшы ад крэды, 
 З’явіўся ў Прадславіне з арміі ўзводам, 
 Каб грозьбай прымусіць да шлюбу Рагнеду. 
Сказаў ёй, што шлюб ён узяў у Херсоне, 
З адзінай царэўнаю грэцкаю Аннай, 
Цяпер ён не можа ўжо іншых мець жонак, 
Не будзе таксама ў яго больш каханак. 
 Таму расстаецца ён з жонкамі ўсімі, 
 Каб кожная мела з іх новага мужа, 
 Яны ўсе жыць мусяць з мужамі другімі, 
 Ім вернымі быць і ў спякоту і ў сцюжу. 
Каб разам выхоўваць дзяцей сваіх родных, 
Якія пазней будуць княжыць дзяржавай, 
Каб іх забяспечыць усім неабходным 
Для добрай навукі і добрай забавы. 

 Ён хоча дабра ёй, таму ваяводу 
 На мужа ёй выбраў з вялікай павагай, 
 І прыкра яму, што замест слова згоды 
 Спаткала яго тут і злосць і знявага. 
Рагнеда ад злосці зрабілася сіняй, 
Сказала: ,,Мой бацька быў полацкім князям! 
Княгіняю – я! Не хачу быць рабыняй, 
Калі не магу я з табою быць разам! 
 Забі, бо не буду баярскай служанкай! 
 Ніколі я шлюб не вазьму з ваяводам! 
 Не буду таксама ягонай каханкай! 
 Нікому не дам я такой асалоды!” 
І ў гэту хвіліну, як цуд нечаканы, 
Іх сын Яраслаў сам сышоўшы з пасцелі, 
Да маткі ў абдымкі пабег апантаны. 
Гайдаліся ногі ў яго, як качэлі. 
 Княгіня абняўшы яго цалавала, 
 А князь адранцвеў, нейкі час стаў бязмоўны. 
 ,,Праз дзесяць гадоў я на гэта чакала - 
 Сказала Рагнеда – сынок мой, цудоўны!” 
,,Пабачым ці ходзіць, пусці на падлогу, 
Нарэшце сказаў князь – Хадзі, мой сыночак!” 
Ды сын паглядзеў на яго вельмі строга: 
,,Не добры ты бацька, скажу табе ў вочы”. 
 Кульгаючы ён стаў хадзіць па пакоі, 
 А потым да маткі прыйшоў на калені, 
 Ёй шыю абняўшы сваею рукою, 
 Да бацькі сказаў: - ,,Ты не маеш сумлення”. 
Ды бацька яго не абразіўся нават 
За словы калючыя роднага сына, 
І цешыўся вельмі ягонай паставай, 
Што вырасце хутка з калекі мужчына. 
 Каб з ім памірыцца, растоўскае княства 
 Яму неадкладна даў ён, як гасцінец, 
 Жадаючы славы яму і багацця, 
 Паслаў у Растоў з ім ваяраў дружыну. 

Рагнеда дрыжэла ад злосці і смутку, 
Што сына далёка князь выслаў з аравай, 
Што так нечакана, раптоўна і хутка 
Забраў ад яе назаўжды Яраслава. 
 Князь змучаны вельмі адпраўкаю сына, 
 Прыйшоў да Рагнеды і лёг на ляжанку, 
 І моцна захроп ён на ёй праз хвіліну, 
 Аж сталі дрыжэць блізка ў вокнах фіранкі. 
А крыўда Рагнеду калола, як джала, 
Што ён астаўляе яе для грачанкі,  
Яна ўсхваляваная з вострым кінжалам 
Паціху дайшла да яго, да ляжанкі. 
 Хацела яму вастрыё ўбіць у грудзі, 
 Кінжал падняла ўверх з грымасаю мукі, 
 І ў гэты вось момант яго шоргат будзіць, 
 Хапае яе ён раптоўна за рукі. 
Кідае ўсёй сілай яе на падлогу, 
Кінжал з рук яе вылятае са стукам, 
Князь скача з ляжанкі раптоўна на ногі, 
Кінжал ён з падлогі бярэ ў свае рукі. 
 Ты што звар’яцела? - князь крыкнуў з трывогай - 
 За што да мяне падышла ты з кінжалам”? 
 Рагнеда са страхам устала з падлогі, 
 І з болем у сэрцы яму адказала: 
,,Ты дзеля мяне ўсю сям’ю маю знішчыў, 
Забіўшы мне бацьку, братоў маіх родных, 
А з княства бацькоў ты зрабіў папялішча, 
Каб Полацк мой стаў да жыцця непрыгодным. 
 І матку маю замарыў ты ў палоне, 
 І гінулі ў ім за мяне палачане. 
 Ад смерці мяне ў наўгародскім прытоне 
 Ты лечыў тырадаю слоў аб каханні. 
Ты кляўся тады, што ўвек першай княгіняй 
Я буду ў цябе, назаўсёды каханай, 
Цяпер пагарджаеш ты мной і ў рабыні 
Даеш ваяводзе мяне без пашаны. 

 Ты здрадзіў мяне для царэўны грачанкі, 
 І сына майго адабраў Яраслава, 
 Ты хочаш для жонкі сваёй хрысціянкі, 
 Стаць мужам адзіным вялікай дзяржавы. 
Ды я нічыёй не хачу быць рабыняй, 
Не буду мець іншага мужа ніколі, 
Лепш згіну з рукі тут тваёй, як княгіня, 
Бо жыць не магу я ў кагосьці ў няволі”. 
 ,,Калі жыць не хочаш, гатоўся да смерці, 
 Ды толькі напэўна ў сукенцы святочнай, 
 Калі ты з рукі маёй хочаш памерці”.- 
 Сказаў князь дрыжачы і з мінаю змрочнай. 
,,Калі я прыйду, то ты сядзь на ляжанку, 
Дзе ўбачыў я рукі твае дзве з кінжалам, 
Настаў свае сэрца. Яго, як буханку, 
Праб’ю я мячом сваім хутка і ўдала”. 
 Князь выйшаў на двор, а Рагнеда з трывогай 
 Сукенку прыгожую ўраз апранула, 
 Знайшла Ізяслава сынка ля парога, 
 І думка чароўная ёй мільганула. 
Вышэйшы ад сына яму меч у рукі 
Дала і сказала, каб грознага князя 
Сустрэў ля дзвярэй ён. Як прыйдзе князь з гукам, 
Каб хутка яго ён затрымаў адразу. 
 Калі князь раз’юшаны ў дзверы ўварваўся, 
 Спаткаў на дарозе з мячом сваго сына. 
 ,,Ты тут не адзін!” – Ізяслаў адазваўся - 
 Таксама меч маю я ў гэту хвіліну”. 
Князь меч апусціў, пабялеў, засмяяўся, 
Зірнуў на Рагнеду ў сукенцы чароўнай, 
,,Я бачу, што маме ты сёння прыдаўся”.- 
Сказаў князь і выйшаў з пакою раптоўна. 
 Князь хутка у Кіеў вярнуўся з атрадам, 
 Сабраў ён там раду старэйшых баяраў, 
 Якія сказалі, каб меў ён спагаду 
 Да жонкі, да сына, не страшыў іх карай. 

Каб ім аддаў Полацк, іх роднае княства, 
Зрабіў Ізяслава на вотчыне князям, 
Хай пострыг там прыме Рагнеда ў манаства, 
І княствам кіруюць праз нейкі час разам. 
 Паслухаўся князь і пад Менскам ім горад, 
 Казаў збудаваць і назваў Ізяслаўлям, 
 Рагнеду ў манашкі пастрыглі там скора, 
 А полацкім князям зрабіў Ізяслава. 
І Цьмутаракань князь аддаў для Мсціслава, 
Якога назвалі пасля князям Храбым, 
Хоць брата свайго перамог Яраслава, 
То быў пад канец для яго добрым сябрам. 
 Усевалад, сын наймалодшы Рагнеды 
 Атрымаў ад князя Ўладзімір Валынскі, 
 Ды ён па сабе не аставіў там следу,  
 Загінуў аб ім i ўспамін мацярынскі. 
 

Адэса. Аўтар ля Марскога вакзала ў 1970 г.  

НАШЧАДКI РАГНЕДЫ РАГВАЛОДАЎНЫ 
 
 
БРАЧЫСЛАЎ ІЗЯСЛАВІЧ ¹ 
 
Унук Рагнеды, полацкай княгіні, 
Князь Брачыслаў стаў хутка сіратой, 
Ён юнаком стаў ездзіць па краіне, 
Глядзець, каб быў парадак і спакой. 
 І расцвітала полацкае княства, 
 Пры ім прыблізна васемнаццаць год, 
 І горад Полацк славіўся мастацтвам, 
 Навокал багацеў яго народ. 
Як скандынаўская нам піша сага, 
Калі ўвайшоў у Кіеў Яраслаў2, 
Адтуль дружына Эймунда варагаў 
У Полацк з дапамогай падышла. 
 Навіну прывязлі для Брачыслава, 
 Што Яраслаў рыхтуецца ў паход, 
 Што хоча захапіць яго заставы, 
 Забраць яго зямлю, яго народ 
На плошчы ў Полацку сабраў князь веча, 
Баярам небяспеку перадаць, 
Рашылі не чакаючы сустрэчы, 
УЯраслава Ноўгарад забраць. 
 Усіх варагаў прынялі на службу, 
 І Полацк грошай ім не шкадаваў, 
 Паміж дружынамі іх стала дружба, 
 Якую выкарыстаў Брачыслаў. 
Супольна Ноўгарад апанавалі, 
Людзей з трафеям узялі ў палон, 
Ды на рацэ Судоме напаткалі, 
Ад Яраслава войска легіён. 
 Да бітвы не дайшло паводле сагі, 
 Бо жонка Яраслава ў гэты час 
 Да мужа ехала і Эймунда варагі 
 Напалі на княгіні дыліжанс. 

Княгіню прывялі да Брачыслава, 
Ён цётку запрасіў у свой шацёр, 
Ганцоў хутчэй паслаў да Яраслава, 
Каб заключыць з ім мірны дагавор. 
 У ім ён змусіў кіеўскага князя,  
 Каб хутка згодны падпісаў трактат: 
 І ў Ноўгарадзе жыць згадзіўся дзядзя,  
 Аддаў яму ўраз з Віцебскам Усвят. 
І Яраслаў стаў нoўгародскім князям, 
Ён - полацкім, такі быў дагавор, 
А рэштай княства будуць правіць разам, 
І ў Кіеве мець кожны ўласны двор. 
 І да канца была між імі згода, 
 Жылі яны без сварак, як браты, 
 Хадзілі разам з войскам у паходы, 
 І ставілі ваенныя пасты.  
Калі ж Мсціслаў3 забраў у Яраслава 
Зямлю яго на ўсходзе за Дняпром, 
Князь Яраслаў за згодай Брачыслава 
Стаў кіеўскага княства ўладаром. 
 Аднак за гэта полацкае княства 
 Атрымала на захадзе зямлю. 
 І надалей між імі згода, брацтва 
 Яднала, як найлепшую сям’ю. 
Князь тэрыторыю сваю пашырыў 
Аб землі, дзе валодала Літва, 
Ён збудаваў там гарады чатыры, 
Якія Брачыслаўлямі назваў. 
 Разбудаваў наўкол сваю сталіцу4, 
 І крэпасную выцягнуў сцяну, 
 Пашырыў значна ўсе яе граніцы, 
 Узбагаціў народ, яго казну. 
Аставіў сына слаўнага Ўсяслава5, 
Які атрымаў клічку Чарадзей, 
Аб ім наўкол тады гучала слава 
Сярод князёў, сярод усіх людзей. 

1 Брачыслаў Ізяславіч – полацкі князь (1003 – 1044)., народжаны у 990 г. 
2 Князь Яраслаў Уладзіміравіч Мудры, дзядзька князя Брачыслава 
Ізяславіча, разбіўшы князя Святаполка на рацэ Альце і выгнаўшы яго 
за межы дзяржавы ў 1019 г., у 1020 г.увайшоў з Ноўгарада ў Кіеў і 
выгнаў адтуль дружыну варагаў, з правадыром Эймундaм, якая раней 
яму памагала. Дружына гэта з’явілася ў Полацку і князь Брачыслаў яе 
прыняў да сябе на службу. 

3 Мсціслаў Уладзімеравіч, брат Яраслава, захапіў у яго горад Чарнігаў і 
землі на левым беразе Дняпра ў 1024/1025 г. 

4 Недзе ў 1030 –я гады наўкол Полацка была пабудована крэпасная 
сцяна, якая знойдзена падчас археалагічных раскопак. Полацк меў 
тады плошчу амаль 40 гектараў. 

5 Усяслаў Чарадзей – полацкі князь (1044 – 1101). 

САБОР ПОЛАЦКАЙ САФІІ 
 
Князь Усяслаў названы Чарадзеям¹, 
Бо ,,язвено” насіў на галаве, 
У Полацку жыў з цвёрдаю надзеяй, 
Што ён з людзьмі памоліцца ў царкве. 
 Ён захапіўся кіеўскай Сафіяй, 
 Калі калісь яе пабачыў ён, 
 Калі пачуў там з бацькам літургію, 
 Паміж чароўных фрэсак і ікон. 
Ён з той пары ўсё марыў, каб і Полацк 
Сафійскі меў у горадзе сабор, 
Каб чуць было званы, як б’юць наўкола, 
Як радасна ў царкве спявае хор. 
 Калі пачуў, што Ноўгарад Вялікі 
 Сабор Сафійскі збудаваць сам мог, 
 Сабраў на веча ён народ шматлікі, 
 Каб ён яму ў будове дапамог. 
Ён дойлідаў прызваў аж з Візантыі, 
Спярша атрымаў ён ад іх праект 
Сабора мураванага Сафіі, 
Такога, каб яму зайздросціў свет. 
 Як залатыя, срэбныя манеты, 
 Запоўнілі ўраз княжую казну, 
 Ад візвнтыйскіх дойлідаў сакрэты 
 Ён мулярам сваім сказаў сцягнуць. 
Ён захацеў, каб сімвалам адзінства 
Святы сабор для полацкай зямлі 
Стаў для людзей, а толькі каб чужынцы, 
Ім у будове крыху памаглі. 
 Яго ўсе муравалі грамадою, 
 З ваколіцы ўсе звезлі камяні, 
 Цагельні будавалі пад гарою 
 Выпальвалі там плінты на агні. 

І на пакладзеным яго парозе 
Вялікім каменем з якойсь гары 
Свае імёны, як у каталозе, 
Далі ўсе муляры і цесляры. 
 На ім паставілі навокал сцены, 
 Раслі яны штодзень вышэй, вышэй, 
 І людзі працавалі на тры змены, 
 Не шкадавалі рук, ані плячэй. 
Усюды ў сценах заблішчэлі вокны, 
Як радугі ад каляровых шыб, 
Іх раздзялялі рамы, як валокны 
Ільну зялёнага з вачамі рыб. 
 А на чацвёртым, вычварным паверсе, 
 Глянуў у неба колерамі дах, 
 Пяць купалаў там вырасла наверсе 
 З крыжамі залатымі ў трох радах. 
Тады ўнутры мазаікі і фрэскі 
Тварылі жывапісцы ў гэты час 
Іконапісец з Турава, палескі 
Іконы ўставіў у іконастас. 
 Як загучалі ўсе званы ў саборы, 
 То цешыўся ўвесь полацкі народ, 
 Гучалі песні на саборных хорах, 
 З-за сцен Сафіі цераз сотні год. 
Маліўся князь з сям’ёй заўсёды ўверсе, 
З гары глядзеў уніз на гараджан, 
Паслоў прымаў унізе, на паверсе, 
Там абвяшчаў вайну і мірны стан. 
 Вяліся там гандлёвыя дамовы, 
 Трымалі ў ім тады там: княжы скарб, 
 І княжую пячатку для аховы, 
 Бібліятэку, важны інвентар. 
Унучка князя імем Ефрасіння² 
Тут прыняла манашскі свой завет, 
Не захацела быць яна княгіняй, 
Ахвяравала ўсё жыццё царкве. 

 Святыя перапісваючы кнігі, 
 У келлі пражыла тут многа год, 
 Жыла тут і ў марозы, і ў адлігі, 
 Не маючы за працу ўзнагарод. 
Пражыў сабор пасля не мала гора 
Не раз з людзьмі заплакаў ён назрыд, 
Змяніўся вонкі выгляд у сабора, 
Ён страціў візантыйскі стройны від. 
 Зняслі з яго ўсе купалы уніяты,  
 Змяніўшы на барокавы касцёл, 
 Загінуў храм прыгожы і багаы, 
 Святы над ім загінуў арэол. 
 

 

1 Усяслаў Чарадзей – полацкі князь, сын князя Брачыслава  
(1044 -1101 гг.) 

2 Ефрасіння Полацкая (Прадcлава Святаслаўна) 
(1110?-1173гг.) – дачка князя Святаслава,Грыгорыя,  
беларуская святая 

